
ᑲᒥᓯᓇᐅᑦ ᐅᖃᐅᓯᖏᑦ 
 

 

ᖁᕕᐊᓱᒃᐳᖓ ᓴᖅᑭᑦᑐᓐᓇᕋᒃᑯ 2018-2019 ᐊᕐᕌᒍᑕᒫᕐᓯᐅᑦ ᐅᓂᒃᑳᖅ. ᑕᒫᓂ ᐊᕐᕌᒍᒥ 

ᑕᐅᒎᓯᖃᕈᓐᓇᕈᑦᑕ ᐊᕐᕌᒍᑕᒫᕐᓯᐅᑦ ᐅᓂᒃᑳᒧᑦ, ᐅᓇᐅᒐᔭᖅᐳᖅ “ᐊᓯᔾᔨᕐᓂᖅ”. ᓄᓇᕐᔪᐊᖅ, ᖃᓄᐃᓕᐅᖃᑦᑕᕐᓂᕆᔭᕗᑦ 

ᐃᓗᐊᓂ, ᐅᓪᓗᑕᒫᑦ ᐊᓯᔾᔨᖅᐸᓪᓕᐊᖑᔭᐃᓐᓇᕐᒪᑦ, ᑕᒪᒃᑯᐊ ᓄᓇᕗᒻᒥ ᐱᔪᓐᓇᐅᑏᑦ ᓴᐳᒻᒥᔭᐅᔪᑦ ᓄᓇᕗᒻᒥ 

ᐊᑐᐅᓐᓇᖃᕐᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᐱᖁᔭᕐᓂᑦ ᐊᑑᑎᖃᑦᑎᐊᕐᒪᑕ ᓱᓕ ᐱᒻᒪᕆᐅᓪᓗᑎᒃ ᓱᓕ 

ᑕᐃᒪᓐᓇᐅᓚᐅᕐᓂᖓᓄᑦ ᐱᖁᔭᐃᑦ ᑎᑎᕋᖅᑕᐅᑎᓪᓗᒋᑦ ᐅᑭᐅᑦ ᐊᕙᑎᐅᓗᐊᖅᑐᑦ ᐊᓂᒍᖅᓯᒪᓕᖅᑎᓪᓗᒋᑦ. ᑭᓯᐊᓂᓕ, 

ᑕᒪᒃᑯᐊ ᐱᔪᓐᓇᐅᑎᑦ ᐱᕈᖅᓯᒪᔪᒻᒪᕆᖕᒥᒃ ᐱᒻᒪᕆᐅᓂᖅᓴᐅᓕᖅᐳᑦ ᐅᓪᓗᒥ ᑕᐃᒪᖖᒐᓂ ᐅᑭᐅᑦ ᐊᕙᑎᐅᒪᐅᖅᑐᓂᑦ. 

ᓄᓇᕗᒻᒥ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᑎᑎᕋᖅᑕᐅᓚᐅᕐᓂᑰᖕᒪᑦ 

1990 ᐊᑯᓐᓂᖏᓐᓂ. ᖃᑯᑎᒃᑯᑦ ᐊᓯᔾᔨᕆᐊᕈᑎᑕᖃᖃᑦᑕᖅᓯᒪᔪᖅ ᐋᖅᑭᒋᐊᕈᑕᐅᔪᓂᒃ ᐃᓗᑯᓘᔭᖏᓐᓂ, ᑭᓯᐊᓂᓕ 

ᐊᑕᖐᔪᒥᒃ ᕿᒥᕐᕈᓂᖅᑕᖃᓚᐅᖅᓯᒪᖏᒻᒪᑦ ᑖᑦᓱᒥᖓ ᐱᖁᔭᕐᒥᒃ ᓈᒻᒪᒃᑲᓗᐊᕐᒪᖔᑦ ᐊᖑᒻᒪᑎᓂᖓ ᐅᓪᓗᒥᐅᓕᖅᑐᖅ 

ᖃᕋᓴᐅᔭᒃᑰᖅᑐᓄᑦ ᒐᕙᒪᓄᑦ ᑮᓇᐅᔭᓕᐅᕋᓱᖕᓂᕐᒧᓪᓗ. ᑕᐃᔅᓱᒪᓂ ᑖᓐᓇ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ 

ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᑎᑎᕋᖅᑕᐅᑎᓪᓗᒋ, ᐅᔾᔨᕈᓱᖕᓂᖅᑕᖃᓚᐅᖅᑑᒐᓗᐊᖅ ᑕᖅᑳᓂ 

ᐱᑕᖃᕐᓂᖓᓂᒃ “ᑕᐅᔭᐅᔪᒥᒃ” ᐃᑭᐊᖅᑭᕕᒃ ᐊᒻᒪᓗ ᐊᑑᑎᖃᕈᓐᓇᖅᑯᐃᔨᓂᖓᓂᒃ ᑐᓴᐅᒪᖃᑦᑕᐅᑎᓂᕐᒧᑦ 

ᐊᑐᕋᒃᓴᐅᓂᖓ, ᑭᓯᐊᓂᓕ ᐊᑐᖅᑕᐅᓗᐊᓚᐅᖏᒻᒪᑦ ᑐᑭᓯᐅᒪᔭᐅᓇᓂᓗ ᑭᒃᑯᑐᐃᓐᓇᕐᓂᑦ. ᐅᓪᓗᒥ ᓱᓕ ᐸᑉᐹᓂᒃ 

ᐊᑐᖅᑎᐅᒐᑦᑕ. ᐅᓪᓗᒥᐅᓕᖅᑐᖅ ᐃᓅᔪᓄᑦ ᐅᒃᐱᕐᓇᖏᒃᑲᓗᐊᖅᑎᓪᓗᒍ, ᖃᐅᔨᒋᐊᑲᐅᑎᒋᕕᒃᓴᐅᓚᐅᖏᒻᒪᑦ 

ᐅᖃᐅᓯᐅᔪᓂᒃ. ᖃᐅᔨᒋᐊᕈᒪᒍᕕᓪᓕ, ᕿᒥᕐᕈᐊᒐᖃᕐᕕᖕᒧᑦ ᐅᐸᒍᑎᓗᑎᑦ ᑕᑯᒋᐊᕐᓗᒋᓪᓗ ᖃᐅᔨᔮᓪᓕᕈᑎᓂᑦ. ᑕᒪᒃᑯᐊ 

ᐃᓱᒪᒋᔭᐅᓂᖏᑦ “ᕿᓂᕈᑏᑦ” ᖃᐅᔨᒪᔭᐅᓚᐅᖏᒻᒪᑕ. ᖃᕋᓴᐅᔭᒃᑯᑦ ᐱᑕᖃᓚᐅᖕᒋᒻᒪ “ᓯᐅᕆ” ᐊᒻᒪ “ᒎᒍᓪ”. 

ᐊᑐᓂᑭᓯᐊᓂ ᐱᓇᓱᒃᖢᓂ ᖃᐅᔨᒋᐊᕐᕕᒃᓴᐅᓚᐅᕐᒪᑦ. ᐃᒻᒥᒨᖓᔪᖁᑎᑎᓪᓗ ᐸᖅᑭᔭᕆᐊᖓ 

ᐊᔪᕐᓇᖏᓐᓂᖅᓴᐅᓚᐅᖅᖢᓂ, ᓲᖃᐃᒻᒪ ᐸᐃᑉᐹᑦ ᕿᓂᕐᕕᒋᓇᒃᓗᒋᑦ ᐊᒃᓱᕋᕐᓇᓚᐅᕐᒪᑕ ᐊᑯᓂᐊᔭᖢᑎᒃᓗ. 

ᖃᕋᓴᐅᔭᖅᑭᒍᑦ ᖃᐅᔨᒪᔾᔪᑎᑕᖃᓚᐅᖏᒻᒪᑦ ᖃᕋᓴᐅᔭᐃᓪᓗ ᐊᖏᓗᐊᓚᐅᖅᖢᑎᒃ ᓇᒃᓴᑲᑕᒋᐊᒃᓴᖅ. ᐅᖄᓚᐅᑎᕋᓛᑦ 

ᖃᕋᓴᐅᔭᐃᓪᓗ ᐃᒃᐱᐊᕐᔪᖕᒥᐅᑕᕆᕙᓕᖅᑕᕗᑦ ᐅᓪᓗᒥ ᐱᔪᓐᓇᐅᑎᖃᕐᒪᑕ ᓴᖖᒋᓂᖅᓴᒻᒪᕆᖕᒥᒃ 

ᐊᔪᖏᓐᓂᖅᓴᒻᒪᕆᒃᒥᒃᓗ ᐊᑐᖅᑕᐅᓚᐅᖅᑐᓂᑦ ᑕᖅᑭᓕᐊᖅᑎᑦᑎᔾᔪᑕᐅᓚᐅᖅᑐᓂᑦ ᑕᑉᐸᐅᖖᒐᖃᑦᑕᖅᑎᓪᓗᒋᑦ.   

ᐱᔭᕆᐊᑭᓪᓗᒍ, ᐊᔾᔨᒋᖖᒋᑕᖓᓂᒃ ᐃᓅᕝᕕᖃᓕᕋᑦᑕ. ᐅᓪᓗᒥ, ᑭᒃᑯᑐᐃᓐᓇᐃᑦ ᓂᕆᐅᒋᔭᖃᓕᕐᒪᑕ ᑎᓕᐅᖅᖢᑎᒃᓗ 

ᑕᕝᕙᖖᒐᑲᐅᑎᒋᒃ ᓈᒻᒪᒃᓯᔪᒪᓪᓗᑎᒃ ᐊᐱᖅᑯᑎᒋᔭᖏᑦᑕ ᑭᐅᔭᐅᓂᖏᑦᑎᒍᑦ. ᑭᒃᑯᑐᐃᓐᓇᐃᓪᓗ ᑎᓕᐅᕆᖕᒪᑕ 

ᓂᕆᐅᒋᔭᖃᕐᖢᑎᒃᓗ ᒐᕙᒪᓂᒃ ᑐᓴᐅᒪᑎᑦᑎᖁᔨᓪᓗᑎᒃ ᖃᓄᖅ ᐱᓕᕆᖃᑦᑕᕐᓂᖏᓐᓂᒃ ᑕᑯᒃᓴᐅᓂᖅᓴᒃᑯᑦ 

ᑕᐃᔅᓱᒪᓂᓂᑦ ᐅᑭᐅᑦ ᐊᕙᑎᐅᓚᐅᖅᑐᓂᑦ. ᐅᓪᓗᒥᐅᔪᖅ ᓴᖅᑭᔮᑦᑎᐊᕋᓱᖏᓐᓂᖅ ᐃᕐᖐᓐᓇᖅ ᐃᒃᐱᖕᓇᖅᑐᒥᒃᓗ 

ᓴᖅᑭᑦᑎᑲᐅᑎᒋᖕᒪᑦ ᐃᓕᖅᑯᓯᕆᓚᐅᖅᑕᒥᑑᖏᑦᑐᖅ. ᐊᒻᒪᓗᒃᑲᓐᓂᖅ, ᐃᒻᒥᒨᖓᔪᑦ ᑐᓴᐅᒪᔾᔪᑎᑦ - ᐃᓅᓪᓗ 

ᒥᒃᓵᓄᐊᖓᔪᑦ ᐊᒻᒪ ᖃᓄᖅ ᐃᓅᓇᓱᖕᒪᖔᑕ ᑭᐱᖖᐱᔭᖃᑦᑕᕐᒪᖔᑦᑕᓗ - ᑮᓇᐅᔭᓕᐅᕈᑕᐅᔪᓐᓇᖅᓯᖕᒪᑦ 

ᓄᐊᑕᐅᕙᓪᓕᐊᖏᓐᓇᐅᔭᕐᖢᑎᒃ, ᐊᑐᖅᑕᐅᓪᓗᑎᒃ, ᓂᐅᕕᐊᖑᓪᓗᑎᒃ, ᓂᐅᕐᕈᑕᐅᓪᓗᑎᒃ ᐊᐅᓚᑕᐅᓪᓗᑎᒃᓗ. 

ᐅᓪᓗᑕᒫᑦ ᐅᓄᕐᑐᒻᒪᕆᖕᓂᒃ ᓄᐊᑦᑎᖃᑦᑕᕐᒪᑕ ᓴᓂᕐᕙᐃᓪᓗᑎᒃᓗ ᐅᕙᑦᑎᓐᓂᒃ ᐱᔾᔪᑎᖃᖅᑐᓂᒃ. ᒐᕙᒪᐃᑦ 

ᓄᐊᑦᑎᔨᐅᓂᖅᐹᖑᖃᑕᐅᖕᒪᑕ ᐃᒻᒥᒨᖓᔪᓂᒃ ᑎᑎᕋᖅᓯᒪᔪᓂᒃ ᐊᒻᒪᓗ ᐃᓛᓐᓂᒃᑯᑦ ᑭᒃᑯᑐᐃᓐᓇᐃᑦ 

ᐱᕕᖃᖅᑎᑕᐅᖃᑦᑕᖏᒻᒪᑕ ᖃᐅᔨᒪᖃᑕᐅᔭᕆᐊᖃᕐᓂᖏᑦᑎᒍᑦ ᐃᓚᐅᔪᒪᒐᓗᐊᕐᒪᖔᑕ .   

 

ᐱᔭᕆᐊᖃᓕᕐᒪᑦ ᑕᑯᓇᑦᑎᐊᕐᓂᖅ ᐱᖁᔭᕐᒥᒃ ᐊᐅᓚᑦᑎᔾᔪᑕᐅᔪᒥᒃ ᖃᓄᖅ ᑎᑎᕋᖅᓯᒪᔪᑦ ᓄᐊᑕᐅᖃᑦᑕᕐᓂᖏᓐᓄᑦ, 

ᐊᑐᖅᑕᐅᑎᓂᖏᓐᓄᑦ, ᖃᐅᔨᒃᑲᐅᑕᐅᓂᖏᓐᓄᑦ, ᑐᖅᑯᖅᑕᐅᓂᖏᓐᓄᑦ, ᑲᒪᒋᔭᐅᓂᖏᓐᓄᓪᓗ. ᓈᒻᒪᒃᓯᖕᒪᑦ 

ᓄᑖᖖᒍᖅᑎᕆᔭᕆᐊᖃᕐᓂᕗᑦ ᐊᑐᐃᓐᓇᖃᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᐱᖁᔭᕐᓂᒃ ᑕᒪᒃᑯᐊ ᐊᓯᔾᔨᖅᐸᓪᓕᐊᔪᑦ 

ᐱᔾᔪᑎᒋᓪᓗᒋᑦ. ᓄᓇᕗᒻᒥ ᓯᕗᓕᐅᕆᓪᓗᑎᒃ ᓄᑖᖖᒍᖅᑎᕆᓂᕐᒧᑦ ᓯᕗᓪᓕᖅᐸᐅᓪᓗᓂ ᐊᕕᒃᑐᖅᓯᒪᔪᓂ ᑲᓇᑕᒥ 

ᐱᔭᕆᐊᖃᓕᖅᑎᑦᑎᓪᓗᑎᒃ ᒐᕙᒪᒃᑯᑦ ᑎᒥᖁᑎᓕᒫᖏᓐᓂᒃ ᐅᖃᐅᓯᖃᕆᐊᖃᕐᓂᕐᒥᒃ ᑲᖖᒍᓇᖅᑐᖁᑎᒋᔭᐅᔪᑦ 

ᐱᓂᕐᓗᒃᑕᐅᓂᖏᓐᓄᑦ, ᑭᓯᐊᓂᓕ ᐊᑕᖐᓯᒪᓂᖅᓴᒥᒃ ᐱᑕᖃᕆᐊᖃᕋᓗᐊᕐᒪᑦ. ᓄᓇᕗᒻᒥ ᓱᓕ ᐱᑕᖃᖏᒻᒪᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒥᒃ ᐱᖁᔭᕐᒥᒃ ᐊᒻᒪᓗ ᑲᓇᑕᒥ ᐊᕕᒃᑐᖅᓯᒪᔪᓕᒫᓂᑦ, ᕗᑎᔅ ᑲᓚᒻᐱᐊ 

ᑭᑭᖢᒍ, ᑕᐃᒪᓐᑕᐅᑦᑐᑑᓪᓗᓂ. ᑕᒪᓐᓇᐅᑎᓪᓗᒍ, ᕗᑎᔅ ᑲᓚᒻᐱᐊ ᐃᒻᒥᑰᖓᔪᒥᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐱᖁᔭᖃᖏᒃᑲᓗᐊᖅᖢᑎᒃ, ᐊᕕᒃᑐᖅᓯᒪᓂᖓᓂ ᖃᔅᓯᑲᓪᓚᐃᑦ ᐱᖁᔭᐃᑦ ᐋᖅᑭᒍᑕᐅᔪᓐᓇᖅᑐᑦ ᐊᔾᔨᖏᑦᑑᓂᖏᓐᓄᑦ 

ᑲᖖᒍᓇᖅᑐᓕᕆᓂᒃᑯᑦ ᐃᓱᒫᓘᑕᐅᔪᓄᑦ ᐋᓐᓂᐊᖃᕐᓇᖏᑦᑐᓕᕆᓂᖅ ᐱᓪᓗᒍ ᐊᕕᒃᑐᖅᓯᒪᓂᕐᒥ ᑕᐃᑲᓂ.   

 

ᖃᓄᐃᓕᖓᒐᔭᕐᓂᖓ ᐊᑐᐃᓐᓇᖃᕐᓂᐅᑉ ᐃᒻᒥᒨᖓᔪᓄᑦ ᐱᔪᓐᓇᐅᑏᑦ ᓄᓇᕗᒻᒥ ᑐᖖᒐᕕᖃᕐᒪᑦ 

ᐊᖑᒻᒪᑎᔪᓐᓇᕐᓂᑦᑎᓐᓂᒃ ᐃᖅᑲᓇᐃᔭᑎᓄᑦ ᐊᒻᒪᓗ ᐱᔪᓐᓇᐅᑎᕗᑦ ᑐᑭᖃᑦᑎᐊᖁᓪᓗᒋᑦ ᐊᑑᑎᖃᕐᓗᑎᒃᓗ 

ᓇᐅᑦᑎᖅᓱᖅᑕᐅᓗᑎᒃ. ᑕᒪᓐᓇ ᐱᑕᖃᕆᐊᖃᕐᓂᐊᕐᒪᑦ ᓯᕗᓪᓕᖅᑎᐅᓂᕐᒥᒃ, ᑕᐅᑐᑦᑎᐊᕐᓂᕐᒥᒃ ᐱᔾᔪᑎᖃᑦᑎᐊᕐᓂᕐᒥᒡᓗ 

- ᑕᒪᑐᒧᖓᑑᖏᑦᑐᖅ ᐱᒋᐊᖅᑎᑦᑎᓂᕐᒥᒃ ᓈᒪᔪᒥᒃ ᕿᒥᕐᕈᓂᕐᒥᒃ ᐱᖁᔭᕐᓂᒃ ᐊᓯᔾᔨᕈᑎᖃᕐᓗᒋᓪᓗ ᓄᓇᕗᑦ 

ᐊᖖᒍᑎᖁᓪᓗᒍ ᐅᓪᓗᒥᐅᓕᖅᑐᒧᑦ, ᐅᓇᓗᒃᑲᓐᓂᐅᖕᒪᑦ ᑕᒪᓐᓇ ᐱᖁᔭᖅ ᐃᒃᐱᒋᔭᐅᑦᑎᐊᖁᓪᓗᒍ 

ᒪᓕᒃᑕᐅᔭᕆᐊᖃᕐᓂᖓᓗ ᑲᔪᖏᖅᓴᕈᑕᐅᓗᓂ. ᐱᑕᖃᖃᑦᑕᖅᓯᒪᓕᕐᒪᑦ ᑕᑯᒃᓴᐅᑦᑎᐊᖅᑐᒃᑯᑦ ᓴᖑᕙᓪᓕᐊᓂᕐᒥᒃ 

ᒐᕙᒪᒃᑯᑦ ᐱᓕᕆᐊᖃᕐᓂᖏᑎᒍᑦ ᐱᓕᕆᔭᕆᐊᖃᖅᑕᒥᖕᓂᒃ ᐱᖁᔭᐅᑦ ᐊᑖᓂ. ᐊᕐᕉᒎᕋᑖᖅᑐᓂ ᑖᓐᓇ “ᑎᒥᐅᔪᒧᑦ 

ᐱᖅᑯᓯᖅ” ᐅᓄᖅᑐᓂ ᒐᕙᒪᒃᑯᑦ ᑎᒥᖁᑎᖏᓐᓂ ᓴᖑᓯᒪᓕᕐᒪᑦ ᐃᒪᓐᓇ ᑕᒪᒃᑯᐊ ᒐᕙᒪᒃᑯᑦ ᑎᒥᖁᑎᖏᑦ 

ᐱᓪᓚᑦᑖᖅᑐᒥᒃ ᐱᓇᓱᐊᖅᑐᒥᒃᓗ ᐃᑲᔪᕋᖕᓂᕐᒥᑦ ᑐᒃᓯᕋᖅᑐᓄᑦ ᐊᒻᒪ ᒪᓕᒐᓱᒃᖢᑎᒃ ᐱᔾᔪᑎᖏᓐᓂᒃ 

ᐱᓇᓱᐊᖅᑕᖏᓐᓂᒃᓗ ᐱᖁᔭᐅᑉ, ᐃᒪᓐᓇᐅᖅᑯᐃᔨᓕᕐᒪᑕ ᕿᓂᓕᖅᖢᑎᒃ ᖃᓄᖅ ᑭᐅᖏᑦᑐᓐᓇᕐᓂᕐᒥᓂᒃ ᐅᕝᕙᓗ 

ᑕᒪᒃᑯᐊ ᐱᔾᔪᑎᖏᑦ ᐊᑐᕈᓐᓃᖅᑎᓐᓇᓱᒡᓗᒋᑦ ᐱᖁᔭᐅᑉ ᐊᑐᖅᑕᐅᑎᓐᓇᓱᒃᑕᖏᑦ. ᓯᕗᓕᖅᑎᖃᕐᓂᖅ ᑕᕝᕙᐅᖕᒪᑦ 

ᑕᒪᑐᒪᓂ ᐊᒻᒪᓗ, ᐅᖃᐅᓯᐅᓯᒪᓂᖓᒍᑦ ᐊᕐᕌᓂ ᐊᕐᕌᒍᑕᒫᕐᓯᐅᑦ ᐅᓂᒃᑳᖓᓂ, ᓯᕗᖅᑎᖃᑦᑎᐊᕐᓂᖅ ᑕᒪᑐᒧᖓ 

ᒥᒃᖠᕙᓪᓕᐊᓯᒪᖕᒪᑦ ᐅᓪᓗᒥᒧᑦ. ᑕᒪᓐᓇ ᐊᓯᔾᔨᕆᐊᖃᕐᒪᑦ. 

 

ᐅᖃᐅᓯᕆᓪᓗᒍ ᐊᓯᔾᔨᕐᓂᖅ, ᖃᐅᔨᔭᐅᓗᖓ ᑐᖖᒐᓱᒃᑎᑦᑐᒪᓪᓗᒍ ᑭᓇᐅᓂᖓᓗ ᐅᖃᐅᓯᕆᓗᒍ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐃᑲᔪᖅᑎᖓ, ᑎᓚᓐ ᒍᕋᐃ, ᑎᑎᕋᕐᕕᑦᑎᓐᓄᑦ ᐃᓚᓕᐅᑎᓚᐅᖅᑐᖅ ᒫᔾᔨ 2019-ᒥ. 

ᑎᓚᓐ ᑕᕝᕗᖖᒐᕐᒪᑦ ᐅᕙᑦᑎᓐᓄᑦ ᓄᓇᑦᓯᐊᕐᒥ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ, ᑕᐃᑲᓂ. ᑲᖖᒍᓇᖅᑐᓕᕆᓂᕐᒧᑦ 

ᖃᐅᔨᒪᔨᒻᒪᕆᐊᓚᐅᖅᑐᖅ. ᓇᒃᓴᕐᒪᑦ ᖃᐅᔨᒪᓂᒻᒪᕆᖕᒥᒃ ᐱᓕᕆᔪᒪᑦᑎᐊᕐᓂᕐᒥᒃᓗ ᑎᑎᕋᕐᕕᑦᑎᓐᓄᑦ ᐊᒻᒪᓗ 

ᑕᕝᕗᖖᒐᕐᓂᖓ ᐱᓕᕆᐊᓐᓂᒃ ᐱᔭᕐᓂᖅᓯᑎᑦᑎᕚᓪᓕᖅᑐᒻᒪᕆᐅᖕᒪᑦ. ᐱᓕᕿᐊᒃᓴᕗᑦ ᐊᖏᒡᓕᕙᓪᓕᐊᓯᒪᓕᕐᒪᑦ 

ᓇᓕᒧᑦᑐᒥᒃ ᐱᕈᖅᐸᓪᓕᐊᔪᒻᒪᕆᐅᓪᓗᓂᓗ ᐊᕐᕌᒍᓂ ᐊᓂᒍᕋᑖᖅᑐᓂ ᐊᒻᒪᓗ ᑕᕝᕙᓃᓕᕐᓂᖓᓄᑦ 

ᐊᖑᒻᒪᑎᓕᖅᐹᓪᓕᕐᓂᐊᖅᑐᒍᑦ ᑭᖑᕙᖅᐸᓪᓕᐊᓯᒪᓕᖅᑐᓄᑦ. 

 

ᓱᓕᒃᑲᓐᓂᖅ, ᑕᒪᑐᒧᖓ ᐊᓯᔾᔨᖅᐸᓪᓕᐊᓂᕐᒧᑦ, 2020-ᒥ ᐃᓐᓇᕐᒧᑦ ᓄᖅᑲᕐᓂᐊᓕᕋᒪ ᐊᒻᒪ, ᓯᕗᓪᓕᖅᐹᕐᒥᒃ ᑕᐃᑲᖖᒐᑦ 

ᓄᓇᕗᑦ ᐱᖖᒍᖅᑎᑕᐅᓚᐅᕐᓂᖓᓂᑦ, ᓄᑖᕐᒥᒃ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᑕᖃᕐᓂᐊᓕᕐᒪᑦ. 

ᓂᕆᐅᒃᖢᖓ ᐱᕙᒌᔭᐃᓛᕐᓂᓐᓂᒃ ᐊᑕᐅᓯᕐᒥᒃ ᑭᖑᓪᓕᖅᐹᒥᒃ ᐊᕐᕌᒍᑕᒫᕐᓯᐅᑦ ᐅᓂᒃᑳᕐᒥᒃ ᐊᕐᕌᒎᓂᐊᖅᑐᖅ, 

ᐱᕕᖃᕐᓂᓐᓂ ᐃᓕᓴᖅᓯᔪᒪᓪᓗᖓ ᑕᐃᒃᑯᓂᖓᓕᒫᖅ ᐃᑲᔪᖅᑐᖃᑦᑕᖅᓯᒪᔪᓂᒃ ᐊᑐᐃᓐᓇᖃᕐᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᓄᓇᕗᒻᒥ ᐃᑲᔪᖃᑦᑕᖅᓯᒪᓪᓗᑎᒃᓗ ᑐᓴᖅᑎᑦᑎᓇᓱᖕᓂᒃᑯᑦ. ᐊᑐᐃᓐᓇᖃᕐᓂᕐᒧᑦ 

ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᑐᑭᒧᐊᒃᑎᑦᑎᔩᑦ ᒐᕙᒃᑯᑦ ᑎᒥᖁᑎᖏᓐᓂ ᐃᖅᑲᓇᐃᔮᖃᕐᒪᑕ 

ᖁᕕᐊᓇᕐᓂᖅᐹᖑᖏᑦᑐᓂᒃ, ᐱᓕᕆᐊᖓᓪᓗ ᐅᐱᒋᔭᐅᓗᐊᕐᓇᖏᖢᓂ. ᐊᔪᕐᓇᖅᑑᓪᓗᓂ ᐃᓛᓐᓂᒃᑯᓪᓗ 

ᐱᐅᒋᔭᐅᔪᓐᓃᕐᓇᕐᖢᓂ ᐃᖅᑲᓇᐃᔮᖑᖕᒪᑦ. ᑭᓯᐊᓂᓕ, ᖁᕕᐊᓱᑦᑎᐊᕐᖢᖓ ᐱᓕᕆᖃᑎᒋᓚᐅᖅᐸᒃᑲ ᐊᑐᓂᑦ. 

ᑭᓯᐊᓂᓕ, ᓴᓂᕌᒍᑦ ᐅᖃᐅᓯᕆᔪᒪᒐᒃᑯ ᔭᓯᑲ ᔭᖕ, ᐃᖅᑲᓇᐃᔮᖃᓚᐅᖅᑐᖅ ᑲᒪᔨᐅᓪᓗᓂ ᐊᑐᐃᓐᓇᖃᕐᓂᕐᒧᑦ 

ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᓄᓇᕗᒻᒥ ᒐᕙᒪᒃᑯᓐᓄᑦ ᐊᕐᕌᒍᒐᓴᐅᕋᑖᖅᑐᓂ ᐊᒻᒪᓗ ᑖᓐᓇ, 

ᑕᕝᕙᓂ ᐃᓂᒥᓃᖢᓂ, ᓯᕗᓪᓕᖅᐸᐅᓪᓗᓂ ᐃᑲᔪᖅᑐᐃᔨᐅᓚᐅᕐᒪᑦ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪ 

ᐱᔪᓐᓴᐅᑎᓂᒃ. ᔭᓯᑲ ᓅᕋᑖᓚᐅᕐᒪᑦ ᐃᓂᒥᓂᑦ ᐊᓯᖏᓐᓂᒃᓗ ᐱᓕᕆᐊᖃᓕᕐᖢᓂ. ᓂᕆᐅᒋᔭᖃᑦᑎᐊᖅᐳᖓ 

ᐱᓕᕆᖃᑎᖃᕐᓂᐊᕐᓂᓐᓂᒃ ᑲᒪᔨᐅᓕᖅᑐᒥᒃ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ,  

ᒫᒃ ᐅᐃᑦᓴᐃᓂ.  

ᑭᖑᓪᓕᖅᐹᒥ, ᐱᒻᒪᕆᐅᓛᖑᓪᓕᓂᖃᐃ, ᖁᔭᓐᓇᒦᕈᒪᓪᓗᒋ ᐃᑲᔪᖅᑎᒐ, ᓖ ᕙᐃᐳᔅ, ᑭᓱᓕᒫᓂᒃ 

ᐱᔭᕇᖅᓯᔪᓐᓇᖃᑦᑕᕐᒪᑦ ᖁᖓᐃᓐᓇᕐᖢᓂ ᖁᕕᐊᓱᒃᖢᓂᓗ, ᖃᓄᐃᑦᑐᖃᓗᐊᖅᑎᓪᓗᒍ ᑎᑎᕋᕐᕕᒃᒥ.    

 

ᓄᓇᖃᖅᑐᑦ ᒐᕙᒪᐃᓪᓗ ᐅᔾᔨᕈᓱᓕᖅᐸᓪᓕᐊᓯᒪᖕᒪᑕ 

ᓄᑖᖖᒍᕆᐊᕆᐊᖃᕐᓂᖏᓐᓂᒃ ᐊᑐᐃᓐᓇᖃᕐᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᐱᖁᔭᐃᑦ ᐃᒪᓐᓇᐅᔪᓐᓇᖁᓪᓗᒋᑦ 

ᑐᖖᒐᕕᖃᖅᑎᑦᑎᓗᑎᒃ ᑐᑭᖃᑦᑎᐊᖅᑐᒥᒃ 

ᒪᓕᒃᑕᐅᑎᑕᒃᓴᐅᓗᓂᓗ ᐱᔪᓐᓇᐅᑎᓂᒃ. ᐱᒻᒪᕆᐅᓛᖑᓪᓗᓂ, 

ᐱᖁᔭᐃᑦ ᐋᖅᑭᒍᑎᔪᓐᓇᕆᐊᖃᕐᒪᑕ ᑲᔪᓰᓐᓇᕈᓐᓇᖁᓪᓗᒍ 

ᐱᔾᔪᑎᒋᕚᓪᓗᓚᐅᖅᑕᖓᑕ ᑐᑭᖏᓐᓂᒃ ᐱᖃᔭᐃᑦ ᐅᓪᓗᒥᒧᑦ 

ᐊᑑᑎᖃᐃᓐᓇᖁᓪᓗᒋᑦ. 

 
ᑭᐅᔾᔪᑎᖃᕈᓐᓇᕆᐊᖃᕐᓂᖅ ᐅᓪᓗᒥᐅᔪᖅ ᖃᕋᓴᐅᔭᒃᑰᖃᑦᑕᓕᕐᓂᕐᒧᑦ 

ᓄᑖᖖᒍᕆᐊᕆᓂᖅ ᓅᕙ ᔅᑰᓴᒥ ᐊᑐᐃᓐᓇᖃᕐᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᐱᖁᔭᖏᑦᑕ 

ᐅᓂᒃᑳᖅ ᑕᕝᕙᖖᒐᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ 

ᑲᒥᓯᓇᒥᑦ ᓅᕙ ᔅᑰᓴᒧᑦ (ᔫᓂ, 2017) 

ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ ᐊᒻᒪ ᑲᖖᒍᓇᖅᑐᑦ ᓴᐳᒻᒥᔭᐅᓂᖏᑦ 

ᓇᐃᓈᕐᓗᒍ  
 

ᑖᓐᓇ ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ (ATIPPA) ᑕᕝᕙᐅᑎᑦᑎᖕᒪᑦ 

ᒪᕐᕉᖕᓂᒃ ᐱᒻᒪᕆᐅᓛᖑᔫᖕᓂᒃ ᐱᔪᓐᓇᐅᑏᖕᓂᒃ:  

 

1.  ᑖᓐᓇ ᐱᔪᓐᓇᐅᑎᖓᑦ ᑭᒃᑯᑐᐃᓐᓇᐃᑦ ᐊᑐᐃᓐᓇᖃᕆᐊᖃᕐᓂᖏᑦᑕ ᑎᑎᕋᖅᓯᒪᔪᓂᒃ ᑭᒃᑯᑐᐃᓐᓇᕐᓄᑦ 

 ᑐᕌᖓᔪᓂᒃ; ᐊᒻᒪᓗ  

2.  ᑖᓐᓇ ᐱᔪᓐᓇᐅᑎᖓᑦ ᑭᒃᑯᑐᐃᓐᓇᐃᑦ ᐃᒻᒥᒨᖓᔪᖁᑎᖏᑦ ᓄᓇᕗᑦ ᒐᕙᒪᒃᑯᖏᑦᑕ ᓄᐊᓯᒪᔭᖏᑦ 

 ᓴᐳᒻᒥᔭᐅᔭᕆᐊᖃᕐᓂᖏᓐᓂᒃ ᐊᖏᖅᑕᐅᓯᒪᖏᑦᑐᓂᑦ ᐊᑐᖅᑕᐅᑦᑕᐃᓕᓪᓗᑎᒃ ᐅᖃᐅᓯᐅᑦᑕᐅᓕᓪᓗᑎᒡᓗ. 

  

ᑖᓐᓇ ᐱᖁᔭᖅ ᐅᖃᐅᓯᖃᕐᒪᑦ ᒪᓕᒐᕐᓂᒃ ᑭᒃᑯᑐᐃᓐᓇᐃᑦ ᑕᑯᔪᓐᓇᕐᓂᖏᓐᓄᑦ ᑭᒃᑯᑐᐃᓐᓇᕐᓄᑦ ᑐᕌᖓᔪᓂᒃ 

ᑎᑎᕋᖅᓯᒪᔪᓂᒃ ᐊᒻᒪᓗ ᐋᖅᑭᒃᓯᓯᒪᓪᓗᓂ ᒪᓕᒐᕐᓂᒃ ᒪᑯᓄᖓ ᓄᐊᑕᐅᓂᖏᓐᓄᑦ, ᐊᑐᖅᑕᐅᓂᖏᓐᓄᑦ 

ᐅᖃᐅᓯᐅᔪᓐᓇᕐᓂᖏᓐᓄᓪᓗ ᐃᒻᒥᒨᖓᔪᑦ ᑐᓴᐅᒪᔾᔪᑎᓄᑦ ᓄᐅᑕᐅᓯᒪᔪᓄᑦ ᐸᐸᑕᐅᔪᓄᓪᓗ ᓄᓇᕗᒻᒥ ᒐᕙᒪᒃᑯᑦ 

ᑎᒥᖁᑎᖏᓐᓂᑦ. ᐊᑑᑎᖃᕐᒪᑦ 43-ᓄᑦ ᑎᑎᕋᕐᕕᖕᓄᑦ, ᒐᕙᒪᒃᑯᑦ ᑎᒥᖁᑎᖏᓐᓄᑦ, ᓄᓇᓕᖕᓂ ᐃᒡᓗᓕᕆᔨᒃᑯᑦ 

ᑎᒥᖏᓐᓄᑦ ᐊᒻᒪ ᐊᓯᖏᓐᓄᑦ ᑎᒥᐅᔪᓄᑦ ᓄᓇᕗᒻᒥ.  

 

ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ         
 

ᐃᓚᖓ 1 ᑕᕝᕙᓂ ᐱᖁᔭᕐᒥᒃ ᑭᒃᑯᑐᐃᓐᓇᕐᓂᒃ ᐱᔪᓐᓇᖅᑎᑦᑎᖕᒪᑦ ᑐᒃᓯᕋᕈᓐᓇᕐᖢᑎᒃ 

ᑐᓂᔭᐅᓗᑎᒡᓗ ᑎᑎᕋᖅᓯᒪᔪᓂᒃ ᐊᒻᒪᓗ ᖃᓄᖅ ᐱᓕᕆᔭᕆᐊᖃᕐᓂᖏᓐᓂᒃ ᑎᑎᕋᖅᓯᒪᔪᓂᒃ 

ᑎᒍᓯᓂᕐᒨᖓᔪᒥᒃ. ᑕᒪᓐᓇ ᐊᑐᐃᓐᓇᖃᕐᓂᕐᒧᑦ ᐱᔪᓐᓇᐅᑎᖃᕐᓂᖅ ᐱᒻᒪᕆᐅᖕᒪᑦ 

ᒪᑭᒪᑎᑕᐅᖁᓪᓗᒍ ᒪᑐᐃᖓᑦᑎᐊᖅᑐᒥᒃ ᑭᐅᔪᓐᓇᖅᑐᒥᒡᓗ ᒐᕙᒪᖃᕐᓂᕐᒧᑦ ᑕᒪᒃᑯᐊ ᐊᑐᐃᓐᓇᖃᕐᓄᑦ ᑐᓴᐅᒪᔾᔪᑎᓂᒃ 

ᐱᖁᔭᐃᑦ ᐃᓱᒪᒋᔭᐅᓯᒪᖕᒪᑕ ᐃᖅᑲᖅᑐᐃᕝᕕᒃᑎᑑᑲᓴᒋᐊᒃᓴᖅ ᐃᓕᖅᑯᓯᖓ. ᑕᐃᒪᓕ ᑕᖅᑲᒃᑯᐊ ᑭᒃᑯᑐᐃᓐᓇᐃᑦ 

ᑕᑯᔪᓐᓇᕌᖓᒥᒃ ᒐᕙᒪᒃᑯᑦ ᐊᐅᓚᓂᖓᓐᓂᒃ ᐊᒻᒪᓗ ᖃᓄᖅ ᐱᓕᕆᕙᓪᓕᐊᓂᖏᓐᓂᒃ, ᐃᓚᐅᔪᓐᓇᕐᓂᖅᓴᐅᓲᖑᖕᒪᑕ 

ᒐᕙᒪᒃᑯᓐᓄᑦ ᐊᒻᒪᓗ ᒐᕙᒪᒃᑯᓐᓂᒃ ᑎᒥᖁᑎᒋᔭᖏᓐᓂᒡᓗ ᑭᐅᔪᓐᓇᖅᑎᑦᑎᓪᓗᑎᒃ. ᑭᓯᐊᓂᓕ ᑕᒪᓐᓇ 

ᐊᑐᐃᓐᓇᖃᕐᓂᖅ ᒐᕙᒪᒃᑯᑦ ᑎᑎᕋᖅᓯᒪᔪᖁᑎᖏᓐᓂᒃ ᑕᐅᕗᖓᓕᒫᖓᖏᒻᒪᑦ. ᐱᑕᖃᕆᐊᖃᕐᒥᖕᒪᑦ 

ᐱᖃᓯᐅᔾᔭᐅᖏᑦᑐᓂᒃ ᑕᒪᒃᑯᐊᓗ ᐃᓱᓕᑦᑕᖅᑐᒥᒃ ᓇᓗᓇᐅᖅᓯᒪᑦᑎᐊᖅᑐᒥᒃ ᐱᖃᓯᐅᔾᔭᐅᖏᔾᔪᑎᒃ ᐱᖁᔭᕐᓂ 

ᓇᓗᓇᐃᖅᓯᒪᔪᓂᒃ. ᐅᓄᕐᓂᖅᓴᐃᑦ ᐱᖃᓯᐅᔾᔭᐅᖏᓐᓂᕐᒧᑦ ᐊᑐᕈᑎᖃᕐᒪᑕ ᓴᐳᒻᒥᔾᔪᑕᐅᓪᓗᑎᒃ ᐃᓅᑉ 

ᐃᒻᒥᒨᖓᔪᖁᑎᖏᓐᓂᒃ ᐊᒻᒪᓗ ᓇᖕᒥᓂᕐᒥᖕᓄᑦ ᑮᓇᐅᔭᓕᐅᕋᓱᒃᑐᑦ ᒥᒃᓵᓄᐊᖓᔪᓂᒃ ᑕᒪᒃᑯᓄᖓ ᑲᒻᐸᓂᐅᔪᓄᑦ 

ᓄᓇᕗᒻᒥ ᒐᕙᒪᒃᑯᓐᓂᒃ ᐱᓕᕆᖃᑎᖃᖃᑦᑕᖅᑐᓄᑦ. ᑕᒪᒃᑯᐊᓗ ᐱᖃᓯᐅᔾᔭᐅᖏᔾᔪᑎᑦ ᐊᑑᑎᖃᕐᒥᖕᒪᑕ ᒥᓂᔅᑕᓂᑦ 

ᐃᖅᑲᓇᐃᔭᖅᑎᖏᓐᓂᓪᓗ ᒪᑐᐃᖓᑦᑎᐊᖅᑐᒥᒃ ᐃᓱᒪᒥᖕᓂᒡᓗ ᐅᖃᖃᑎᒌᒍᓐᓇᖁᓪᓗᒋᑦ ᐊᑐᐊᒐᓕᐅᖅᐸᓪᓕᐊᓗᑎᒃ 

ᐃᓱᒪᒋᔭᐅᔪᓂᒡᓗ ᑲᒪᒋᔭᖃᖅᐸᓪᓕᐊᓗᑎᒃ.  

 

ᑐᒃᓯᕋᐅᑕᐅᔪᑦ ᑐᓴᐅᒪᔾᔪᑎᒃᓴᓂᒃ ᑎᑎᖅᑲᑎᒎᕆᐊᖃᖅᐳᑦ ᑐᓂᔭᐅᓗᑎᒡᓗ ᒐᕙᒪᒃᑯᑦ ᑎᒥᖁᑎᖓᓐᓄᑦ ᑐᒃᓯᕋᖅᑕᐅᔪᓂᒃ 

ᐸᐸᑦᑎᔨᐅᔪᓄᑦ. ᑕᐃᒪᓕ ᑐᓴᐅᒪᔾᔪᑎᓄᑦ ᑐᒃᓯᕋᐅᑎᑦ ᐱᓯᒪᔭᐅᓕᕈᑎᒃ, ᑖᓐᓇ ᒐᕙᒪᐅ ᑎᒥᖁᑎᖓᑦ 

ᓇᓗᓇᐃᕐᓯᔭᕆᐊᖃᖅᐳᖅ ᑎᑎᕋᖁᑎᓕᒫᕐᒥᓂᒃ ᑐᒃᓯᕋᐅᑕᐅᔪᒧᑦ ᑐᕌᖓᔪᓂᒃ, ᖃᐅᔨᓴᓕᕐᓗᒋᓪᓗ ᐊᑐᓂᑦ 

ᑎᑎᕋᖅᓯᒪᔪᖁᑎᖏᑦ ᐋᖅᑭᒍᑎᖃᕐᓗᑎᒡᓗ ᓇᓕᐊᒃ ᑎᑎᕋᖅᓯᒪᔪᓂ ᓴᖅᑭᑕᐅᒐᔭᕐᒪᖔᑕ ᐊᒻᒪᓗ ᓇᓕᐊᒃ 

ᓴᖅᑭᑕᐅᖏᑦᑐᓐᓇᕐᒪᖔᑕ ᐅᕝᕙᓘᓐᓃᑦ ᐱᖃᓯᐅᔾᔭᐅᔭᕆᐊᖃᖏᓪᓚᑦᑖᕐᒪᖔᑕ. ᑕᒪᓐᓇ 

ᓇᓕᐊᒃᑯᑐᐃᓐᓈᕈᓐᓇᕐᓂᖓᓄᑦ ᐊᔪᕐᓇᑲᓴᓲᖑᖕᒪᑦ ᐋᖅᑭᒍᑎᒋᔭᕆᐊᒃᓴᖅ. ᑭᐅᔾᔪᑕᐅᔪᖅ ᑖᓐᓇ ᑐᒃᓯᕋᖅᑐᒧᑦ 

ᑐᓂᔭᐅᓯᒪᕆᐊᖃᖅᐳᑦ ᐅᓪᓗᐃᑦ 25 ᐃᖅᑲᓇᐃᔭᕐᓇᐃᑦ ᐊᓂᒍᓚᐅᖏᓐᓂᖏᓐᓂ.. 

  

ᑕᐃᒪᓕ ᑐᒃᓯᕋᖅᓯᒪᔪᖅ ᓈᒻᒪᒃᓴᖏᑉᐸᑦ ᑭᐅᔾᔪᑕᐅᔪᒥᒃ ᒐᕙᒪᐅᑦ ᑎᒥᖁᑎᖓᓂᑦ, ᑐᒃᓯᕋᕈᓐᓇᕐᑐᑦ ᑕᕝᕗᖓ 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ ᕿᒥᕐᕈᖁᓗᓂᐊᒃ ᑭᐅᔾᔪᑕᐅᓚᐅᖅᑐᒥᒃ.  

 

ᑲᖖᒍᓇᖅᑐᑦ ᓴᐳᒻᒥᔭᐅᓂᖏᑦ      
 

ᐃᓚᖓ II ᑕᕝᕙᓂ ᐱᖁᔭᕐᒥ ᒪᓕᒐᖃᖅᑎᑦᑎᖕᒪᑦ ᖃᓄᖅ ᖃᖓᒃᑯᓪᓗ ᒐᕙᒪᐅᑦ ᑎᒥᖁᑎᖏᑦ 

ᓄᐊᑦᑎᔪᓐᓇᕐᓂᖏᓐᓂᒃ ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ, ᑖᒃᑯᐊ ᑐᓴᐅᒪᔾᔪᑎᑦ ᑭᓱᓄᑦ 

ᐊᑐᖅᑕᐅᔪᓐᓇᕐᓂᖏᓐᓄᑦ ᓄᐊᑕᐅᓯᒪᓕᖅᑎᓪᓗᒋᑦ ᐅᖃᐅᓯᐅᔪᓐᓇᕐᓂᖏᓐᓄᑦ ᒐᕙᒪᐅᑦ 

ᑎᒥᖁᑎᖓᓐᓄᑦ ᐅᕝᕙᓘᓐᓂᑦ ᑕᖅᑲᐅᖓ ᑭᒃᑯᑐᐃᓐᓇᕐᓄᑦ. ᐱᔭᕆᐊᖃᖅᑎᑦᑎᖕᒪᑦ ᒐᕙᑯᑦ ᑎᒥᖁᑎᓕᒫᖏᓐᓂᒃ 

ᒥᐊᓂᕆᒃᓯᓗᑎᒃ ᑕᑯᔭᐅᔾᔭᐃᒃᑯᑎᖏᓐᓂᒃ ᐃᒻᒥᒨᖓᔪᑦ ᑐᓴᐅᒪᔾᔪᑎᑦ ᐸᐸᑕᖏᑦᑕ ᐊᒻᒪᓗ ᑕᒪᒃᑯᐊ ᐃᒻᒥᒨᖓᔪᑦ 

ᑐᓴᐅᒪᔾᔪᑎᑦ ᐊᑐᐃᓐᓇᐅᑎᑕᐅᔪᓐᓇᕐᓗᑎᒃ ᑕᒪᒃᑯᓄᖓᑐᐊᖅ ᐃᖅᑲᓇᐃᔮᕐᒥᓂᒃ ᐱᓕᕆᔾᔪᑎᒋᔭᕆᐊᓕᖏᓐᓄᑦ.  

 

ᑖᓐᓇᓗ ᐃᓚᖓ (II) ᐱᔪᓐᓇᐅᑎᖃᖅᑎᑦᑎᖕᒥᖕᒪᑦ ᐃᓄᖕᒥᒃ ᑎᓕᓯᔪᓐᓇᐅᑎᒥᒃ ᒐᕙᒪᒃᑯᑦ ᑎᒥᖁᑎᖓᓐᓂᒃ 

ᐃᒻᒥᒨᖓᔪᓂᒃ ᑕᒻᒪᖅᓯᒪᔪᓂᒃ ᐋᖅᑭᒃᓯᒋᐊᖁᔨᔪᓐᓇᕐᖢᓂ. 

ᐃᓚᖓ II ᑕᕝᕙᓂ ᐱᖁᔭᕐᒥ ᐱᔭᕆᐊᖃᖅᑎᑦᑎᖕᒥᖕᒪᑦ ᒐᕙᒪᒃᑯᑦ ᑎᒥᖁᑎᖏᓐᓂᒃ ᖃᐅᔨᒪᔪᓂᒃ ᐅᕝᕙᓘᓐᓃᑦ 

ᖃᐅᔨᒪᔾᔪᑎᒃᓴᖃᖅᑐᓂᒃ  ᓱᕋᐃᓯᒪᔪᖃᕐᓂᖓᓂᒃ ᐱᓪᓗ.  

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐱᓕᕆᓂᖓ  
 

ᑖᓐᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᑎᑎᕋᕐᕕᖓ ᓴᖅᑭᑕᐅᓚᐅᕐᒪᑦ 

ᐊᑐᕐᖢᑎᒃ ᓄᓇᑦᓯᐊᕐᒥ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᐊᒻᒪᓗ ᑲᖖᒍᓇᖅᑐᑦ 

ᓴᐳᒻᒥᔭᐅᓂᖏᓐᓄᑦ ᐱᖁᔭᖅ 1997-ᖑᑎᓪᓗᒍ, ᐊᕝᕗᑎᓚᐅᖅᑎᓐᓇᒋᑦ ᓱᓕ. ᑖᓐᓇ ᐱᖁᔭᖅ 

ᑲᔪᓯᑐᐃᓐᓇᓚᐅᖅᑐᖅ ᓄᓇᕗᒻᒥ ᐊᕝᕗᑎᓂᐅᑦ ᐅᓪᓗᐊᓂ 1999-ᒥ. ᑖᓐᓇ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᑎᒃᑯᐊᖅᑕᐅᓯᒪᔪᖅ ᓄᓇᕗᒻᒥ ᑲᒥᓯᓇᒧᑦ ᑎᒃᑯᐊᖅᑕᐅᓯᒪᓂᖓᓗ ᐅᑭᐅᓄᑦ 

ᑕᓪᓕᒪᓄᑦ ᐊᑐᖅᖢᓂ ᑎᒃᑯᐊᖅᑕᐅᓕᖅᑭᒍᓐᓇᕐᖢᓂᓗ. ᐅᓪᓗᒥ ᑖᓐᓇ ᐱᓕᕆᐊᖅ ᑎᒍᒥᐊᖅᑕᐅᔪᖅ ᐃᓚᐃᓐ ᑮᓇᓐ 

ᕙᐊᐃᖕᑦᔅ, ᑎᒃᑯᐊᖅᑕᐅᓯᒪᓂᖓ ᐃᓱᓕᓛᕐᖢᓂ ᒪᐃ 2020-ᒥ.  

 

ᐱᔭᒃᓴᕆᖕᒪᒍ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐃᒪᓐᓇ ᐃᒻᒥᒃᑰᖅᑐᒥᑦ ᓇᐅᑦᑎᖅᓱᖅᑎᐅᓗᓂ 

ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᑑᑎᖃᕐᓂᖏᑦᑎᒍᑦ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᐅᑦ. 

ᑕᒪᓐᓇ ᐱᔭᒃᓴᖃᕐᓂᖅ ᐃᒻᒥᑰᖓᔪᒥᒃ ᐱᑕᖃᕆᐊᖃᒻᒪᕆᖕᒪᑦ ᐱᓕᕆᐊᖏᓐᓂ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᓲᖃᐃᒻᒪ ᑕᑯᒃᓴᐅᔪᒥᒃ ᓈᒻᒪᒋᖏᑦᑐᓐᓇᕐᒪᒋᑦ ᒐᕙᒪᒃᑯᑦ, ᑕᐃᒪᓐᓇ 

ᐱᔭᕆᐊᖃᕌᖓᑦ, ᐅᓗᕆᐊᓱᖏᓪᓗᓂ ᐃᓂᒥᓂᑦ ᐲᖅᑕᐅᑐᐅᑐᐃᓐᓇᕆᐊᖃᕐᓂᕐᒥᒃ.  

 

ᑕᐃᒪᓕ ᑭᓇᑐᐃᓐᓇᖅ ᑐᒃᓯᕋᖅᓯᒪᓕᖅᐸᑦ ᑐᓴᐅᒪᔾᔪᑎᒃᓴᓂᒃ ᒐᕙᒪᒃᑯᑦ ᑎᒥᖁᑎᖓᓐᓂᑦ ᑭᐅᔭᐅᔾᔪᓯᕐᒥᓂᒡᓗ 

ᓈᒻᒪᒃᓴᖏᓪᓗᓂ, ᑐᒃᓯᕋᕈᓐᓇᕐᒪᑕ ᕿᒥᕐᕈᖁᔭᐅᖁᔨᓗᑎᒃ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ. 

ᑖᓐᓇᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᑕᑯᓇᒍᓐᓇᕐᒪᑦ ᑎᑎᕋᖅᑕᐅᓯᒪᔪᓕᒫᓂᒃ 

ᑭᐅᔾᔪᑕᐅᔪᓐᓇᖅᑐᓂᒃ ᐊᒻᒪᓗ, ᑐᖖᒐᕕᖃᕐᓗᓂ ᐅᖃᐅᓯᐅᓯᒪᔪᓂᒃ ᑕᒪᕐᒦᖕᓂᑦ ᑐᒃᓯᕋᖅᑐᖅ ᑖᓐᓇᓗ ᒐᕙᒪᒃᑯᓪᓗ 

ᑎᒥᖁᑎᖓᑦ, ᐱᕙᒌᔭᐃᓂᐊᖅᐳᖅ ᐅᓂᒃᑳᕐᒥᒃ ᐊᑐᓕᖁᔨᕗᒑᕈᑎᓕᐅᕐᓗᓂᓗ. ᑖᓐᓇᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐱᔪᓐᓇᐅᑎᖃᖏᑦᑎᐊᕐᒪᑦ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐅᖃᖅᑎᑦᑎᓂᕐᒥᒃ 

ᐅᕝᕙᓘᓐᓃᑦ ᓴᐳᒻᒥᒃᑎᓂᕐᒥᒃ ᑐᓴᐅᒪᔾᔪᑎᑦ ᐅᖃᐅᓯᐅᔪᓐᓇᕐᓂᖏᓐᓄᑦ ᑭᓯᐊᓂᓕ ᐱᑕᖃᖅᑎᑦᑎᔭᕆᐊᖃᖅᑎᑕᐅᔪᖅ 

ᐱᓕᕆᕝᕕᐅᑦ ᒥᓂᔅᑕᖓᓐᓄᑦ ᐅᕝᕙᓗ ᐊᐅᓚᑦᑎᔨᒻᒪᕆᖓᓐᓄᑦ ᒐᕙᒪᒃᑯᑦ ᑎᒥᖁᑎᖓᑦᑕ ᐊᑐᓕᖁᔨᕗᒑᕈᑎᓂᒃ 

ᑐᓂᓗᒋᑦ. ᑖᓐᓇ ᒥᓂᔅᑕ ᐊᐅᓚᑦᑎᔨᒻᒪᕆᒡᓘᓐᓃᑦ ᐋᖅᑭᒍᑎᖃᕆᐊᖃᖅᐳᖅ ᐊᖏᕐᒪᖔᕐᒥ ᐊᑐᓕᖁᔨᕗᖔᕈᑎᓂᒃ 

ᐅᕝᕙᓘᓐᓃᑦ ᐊᓯᐊᒍᑦ ᖃᓄᐃᓕᒋᐊᒃᑲᓐᓂᕐᓗᒍ ᓈᒻᒪᒃᑐᕆᔭᒥᖕᓂᒃ, ᐅᓪᓗᐃᑦ 30 ᐊᓂᒍᓚᐅᖏᓐᓂᖏᓐᓂ. ᑖᓐᓇ 

ᑐᒃᓯᕋᖅᑐᖅ ᐱᔪᓐᓇᐅᑎᖃᖅᐳᖅ ᐅᓐᓂᕐᓗᒍᓐᓇᕐᓂᕐᒥᒃ ᓄᓇᕗᒻᒥ ᐃᖅᑲᖅᑐᐃᔨᒃᑯᓐᓄᑦ ᒥᓂᔅᑕᐅᑉ 

ᐊᐅᓚᑦᑎᔨᒻᒪᕆᐅᓪᓘᓐᓃᑦ ᐋᖅᑭᒍᑎᖓᓂᒃ ᐊᖏᖃᑎᒌᖏᓐᓂᖅᑕᖃᐃᓐᓇᖅᐸᑦ ᐊᑐᖅᑎᑕᐅᓂᖓᓄᑦ ᐱᖁᔭᐅᑦ 

ᑐᒃᓯᕋᖅᑕᐅᓯᒪᔪᑦ ᐱᔾᔪᑎᒋᓪᓗᒋᑦ.  

 

ᑖᓐᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐱᔪᓐᓇᖅᑎᑕᐅᒋᕗᖅ ᖃᐅᔨᓴᕈᓐᓇᕐᓂᕐᒥᒃ ᐃᒻᒥᒨᖓᔪᓄᑦ 

ᓈᒻᒪᒃᓴᖏᔾᔪᑕᐅᔪᓂᒃ, ᐱᖃᓯᐅᑎᓪᓗᒋᑦ ᓈᒻᒪᒃᓴᖏᔾᔪᑕᐅᔪᑦ ᒐᕙᒪᒃᑯᑦ ᑎᒥᖁᑎᖓᑦ ᐱᓕᕆᐊᖃᖏᑦᑐᕕᓂᐅᒃᐸᑦ 

ᐊᖏᕐᓂᖏᑉᐸᓪᓘᓐᓃᑦ ᐃᓄᖕᒧᑦ ᐃᒻᒥᒨᖓᔪᖏᑦ ᑕᒻᒪᖅᓯᒪᔪᑦ ᐋᖅᑭᒋᐊᖅᑕᐅᖁᔭᐅᓂᖏᓐᓂᒃ. ᑭᓇᑐᐃᓐᓇᖅ 

ᓈᒻᒪᒃᓴᖏᓐᓂᕐᒥᓂᒃ ᑐᓂᓯᔪᓐᓇᖅᐳᖅ ᐃᒻᒥᒨᖓᔪᑎᒍᑦ ᐃᓱᒪᒋᔭᒥᖕᓂᒃ ᑕᕝᕗᖓ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ. ᑖᓐᓇᓕ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ 

ᖃᐅᔨᓴᕐᓂᖃᕐᓂᐊᖅᐳᖅ ᐱᕙᒌᔭᐃᓗᓂᓗ ᐅᓂᒃᑳᕐᒥᒃ ᐊᑐᓕᖁᔨᕗᖔᕈᑎᓕᐅᕐᓗᓂᓗ ᒥᓂᔅᑕᒧᑦ 

ᐊᐅᓚᑦᑎᔨᒻᒪᕆᖕᒧᓪᓘᓐᓃᑦ.  

 

ᑖᓐᓇᓗ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐱᔪᓐᓇᐅᑎᖃᒃᑲᓐᓂᕆᕗᖅ ᐱᒋᐊᖅᑎᑦᑎᔪᓐᓇᕐᓗᓂ 

ᖃᐅᔨᓴᕐᓂᕐᒥᒃ ᐃᒻᒥᒨᖓᔪᑎᒍᑦ ᐃᓱᒪᒋᔭᐅᔪᒥᒃ ᓇᖕᒥᓂᖅ ᐱᒋᐊᖅᑎᓪᓗᒍ ᑐᓴᖅᓯᒪᓕᕈᓂ ᑐᑭᓯᓇᖅᑰᔨᔪᒥᒃ 

ᑲᖖᒍᓇᖅᑐᓕᕆᓂᒃᑯᑦ ᓱᕋᐃᔪᖃᖅᓯᒪᓂᖓᓂᒃ ᐊᑐᖅᑐᖃᕐᓂᕐᒪᖔᑦ.  

 

ᑕᐃᒪᐃᒃᑲᒥᓕ ᑕᐃᒪ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᕿᒥᕐᓂᐅᑦ, ᑖᓐᓇ ᒥᓂᔅᑕ ᐊᐅᓚᑦᑎᔨᒻᒪᕆᒡᓘᓐᓃᑦ ᒐᕙᒪᒃᑯᑦ 

ᑎᒥᖁᑎᖓᓐᓄᑦ ᑭᐅᔭᕆᐊᖃᖅᐳᖅ ᐊᑐᓕᖁᔭᐅᓯᒪᔪᓄᑦ ᑖᑦᓱᒪ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ 

ᑲᒥᓯᓇᒧᑦ ᑲᖖᒍᓇᖅᑐᓕᕆᓂᒃᑯᑦ ᐱᓕᕆᐊᖑᔪᑎᒍᑦ. ᑖᒃᑯᓇᓂᓕ ᑭᓯᐊᓂ, ᒥᓂᔅᑕ ᐊᐅᓚᑦᑎᔨᒻᒪᕆᒡᓘᓐᓃᑦ ᐅᓪᓗᓂᒃ 

90-ᓂᒃ ᑭᐅᕝᕕᒃᓴᖃᕐᖢᓂ, ᐊᒻᒪ ᐅᓐᓂᕐᓗᒍᑕᐅᔪᓐᓇᕋᓂ ᐋᖅᑭᒍᑕᐅᔪᖅ. 

ᐊᕐᕌᒍ ᕿᒥᕐᕈᓪᓗᒍ 
 
 

 

ᑖᓐᓇ ᑎᑎᕋᕐᕕᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ ᒪᑐᐃᖅᓯᓚᐅᖅᐳᑦ 34-ᓂᒃ 

ᖃᐅᔨᓴᒐᒃᓴᓂᒃ 2018-2019 ᐊᕐᕌᒍᐊᓂ ᑖᒃᑯᐊᓗ ᐊᔾᔨᑲᓴᒋᓪᓗᓂᒋᑦ ᐅᓄᕐᓂᖏᑦᑕ ᒪᑐᐃᖅᑕᐅᓚᐅᖅᓯᒪᔪᑦ 

ᐊᕐᕉᒎᕋᑖᖅᑐᒥ (35). 

 

ᑮᓇᐅᔭᐅᑦ ᐋᕐᕌᒍᖓᓂ 2018/19, ᖃᐅᔨᓴᒐᒃᓴᐃᑦ ᒪᑐᐃᖅᑕᐅᔪᑦ ᑕᕝᕙᖖᒐᑦ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ ᑎᑎᕋᕐᕕᖓᓐᓂᑦ ᐃᓗᓕᖃᓚᐅᖅᐳᑦ ᐃᓱᒪᒃᓴᖅᓯᐅᕈᑎᒃᓴᓂᒃ ᖃᔅᓯᑲᓪᓚᖕᓂᒃ 

ᐊᕕᒃᑐᖅᓯᒪᓪᓗᑎᒃ: 

 

ᐊᑐᐃᓐᓇᖃᕈᓐᓇᕐᓂᕐᒧᑦ ᑐᓴᐅᒪᔾᔪᑎᓄᑦ ᑐᕌᖓᔪᑦ 

 ᕿᒥᕐᕈᔭᐅᖁᔨᓂᕐᒧᑦ ᑐᒃᓯᕋᖅᑐᑦ         8 

 ᐃᓱᓕᕝᕕᖓᓂᒃ ᐅᐃᒍᒋᐊᖁᔨᔪᑦ      1 

 

ᑕᑯᔭᐅᔭᕆᐊᖃᖏᑦᑐᑦ ᓴᖅᑭᑕᐅᓂᖏᓐᓅᖓᔪᑦ 

 ᑲᖖᒍᓇᖅᑐᑦ ᐱᓂᕐᓗᒃᑕᐅᓂᖏᓐᓄᑦ ᑐᓴᖅᑎᑦᑎᔪᑦ      10 

 ᑲᖖᒍᓇᖅᑐᑦ ᐱᓂᕐᓗᒃᑕᐅᓂᖏᓐᓄᑦ ᓈᒻᒪᒃᓴᖏᑦᑐᑦ    5 

 ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ  

ᑲᒥᓯᓇᐅᑦ ᓇᖕᒥᓂᖅ ᐱᒋᐊᖅᑎᑕᖏᑦ     3 

 

ᑕᑯᓇᒃᑕᐅᖁᔨᓂᕐᒧᑦ ᑐᒃᓯᕋᖅᑐᑦ       5 

 

ᑎᑎᕋᕐᕕᒃᑰᕆᐊᓖᑦ        1 

 

ᐊᓯᖏᑦ (ᖃᕋᓴᐅᔭᖅᑎᒍᑦ ᑲᓱᖅᑎᓯᒪᔪᒥᒃ  

ᓄᓇᓕᖃᕐᓂᒧᑦ ᐱᓕᒃᑯᓚᐅᑎᓂᖅ)       1 

ᑕᒪᓐᓇ ᓴᖅᑭᔮᖅᑎᑦᑎᖕᒪᑦ ᐅᓄᖅᓯᒋᐊᕐᓂᒻᒪᕆᖏᓐᓂᒃ ᑲᖖᒍᓇᖅᑐᑦ ᐱᓂᕐᓗᒃᑕᐅᓂᖏᓐᓄᑦ ᑐᓴᖅᑎᑦᑎᓂᕐᓂᒃ 

ᒐᕙᒪᒃᑯᑦ ᑎᒥᖁᑎᖏᓐᓂᑦ ᐊᑐᕐᖢᒍ ᐃᓗᓕᖓ 49.9 ᑕᕝᕙᓂ ᐱᖁᔭᕐᒥ. ᑖᓐᓇᐅᓚᐅᖅᑎᓪᓗᒍ, ᑲᖖᒍᓇᖅᑐᑦ  

ᐱᓂᕐᓗᒃᑕᐅᓂᖏᓐᓄᑦ ᑐᓴᖅᑎᑦᑎᓐᓂᐅᔪᑦ ᐅᓄᕐᓂᖅᓴᒻᒪᕆᐅᔭᕆᐊᖃᕋᓗᐊᕐᒪᑕ. ᐃᓗᓕᖓ 49.9 ᐱᖁᔭᕐᒥ 

ᐱᔭᕆᐊᖃᖅᑎᑦᑎᖕᒪᑦ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐅᖃᐅᓯᖃᕆᐊᖃᕐᖢᑎᒃ “ᐃᓗᐊᕈᓐᓃᕈᑕᐅᔪᓐᓇᖅᑐᑦ” 

ᐱᓂᕐᓗᖕᓂᐅᔪᓂᒃ ᑕᕝᕗᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᑲᒥᓯᓇᒧᑦ. ᑕᐃᒪᓕ ᑖᒃᑯᐊ 

ᐃᓗᐊᕈᓐᓃᕈᑎᒋᔪᓐᓇᖅᑐᑦ ᐱᓂᕐᓗᖕᓂᐅᔪᑦ ᐅᓗᕆᐊᓇᖅᑐᒻᒪᕆᐅᒃᐸᑕ ᐃᓄᖕᒧᑦ, ᑖᓐᓇ ᐃᓄᒃ 

ᑐᓴᖅᑎᑕᐅᔭᕆᐊᖃᕐᒥᔪᖅ. ᑕᐃᒃᑯᖕᓇᖕᓂ ᒪᕐᕉᖕᓂ ᑭᖑᓪᓕᖅᐹᒥ ᐊᕐᕌᒍᑕᒫᕐᓯᐅᑎᑦ ᐅᓂᒃᑳᕆᓚᐅᖅᑕᓐᓂ, 

ᐅᖃᐅᓯᕆᓯᒪᒐᒃᑯ ᐅᓇ ᐃᒪᓐᓇᐅᓂᖓ, ᑖᓐᓇᐅᒐᓗᐊᖅᑎᓪᓗᒍ ᐃᓗᓕᖓ 49.9, ᑎᑎᕋᕐᕕᑦᑎᓐᓂ 

ᐱᓂᕐᓗᒍᑎᖃᕐᓂᕐᒧᑦ ᑐᓴᖅᑎᑦᑎᔾᔪᑕᐅᔪᑦ ᐅᓄᖏᑦᑐᑯᓘᖕᒪᑕ ᓱᓕ. ᐅᓪᓗᒥᐅᓕᖅᑐᖅ 

ᑐᓴᖃᑦᑕᐅᑎᑲᐅᑎᒋᓇᖅᓯᑎᓪᓗᒍ, ᐱᔾᔪᑎᑦᑎᐊᕙᒃᑕᖃᐅᕐᒪᑦ ᐱᔭᕆᐊᖃᖅᑎᑦᑎᓂᕐᒥᒃ ᒐᕙᒪᓂᒃ (ᓇᖕᒥᓂᕐᓗ 

ᑮᓇᐅᔭᓕᐅᕋᓱᒃᑐᓂᑦ) ᓇᐅᑦᑎᖅᓱᕐᔪᐊᕆᐊᖃᕐᓂᖏᓐᓂᒃ ᐃᔨᖅᓯᓯᒪᖏᓪᓗᑎᒡᓗ ᑕᒻᒪᖅᑐᖃᕌᖓᑦ ᐃᓅᑉ 

ᑲᖖᒍᓇᖅᑐᖁᑎᖏᑦᑕ ᐱᓂᕐᓗᒍᑕᐅᓪᓗᓂ. ᑕᐃᒪᓕ ᑕᖅᑲᒃᑯᐊ ᐃᓄᐃᑦ ᖃᐅᔨᒪᒃᑯᑎᒃ ᑲᖖᓇᖅᑐᖁᑎᖏᑦᑕ 

ᓄᐊᑕᐅᓯᒪᓂᖏᓐᓂᒃ, ᐊᑐᖅᑕᐅᓯᒪᓂᐃᓐᓂᒃ ᐅᕝᕙᓗ ᐅᖃᐅᓯᐅᓯᒪᓂᖏᓐᓂᒃ ᓈᒻᒪᖏᑦᑐᒃᑯᑦ, ᐃᒻᒥᖕᓂᒃ 

ᓴᐳᑎᓯᒪᔪᓐᓇᖏᒻᒪᑕ ᐊᑐᖅᑕᐅᓂᕐᓗᖕᓂᖏᓐᓄᑦ ᑖᒃᑯᐊ ᑲᖖᒍᓇᖅᑐᖁᑎᖏᑦᑕ. ᓴᖅᑭᑦᑎᑦᑕᐃᓕᒪᓂᕐᓗ ᑕᒪᓐᓇ 

ᐱᓪᓗᒍ ᑲᖖᒍᓇᖅᑐᖁᑎᖏᑦᑕ ᐱᓂᕐᓗᒃᑕᐅᓂᖏᑦᑕ ᒐᕙᒃᑯᑦ ᐅᒃᐱᕆᔭᐅᔪᓐᓃᖅᐸᓪᓕᐊᔾᔪᑎᒋᓂᐊᕐᒪᔾᔪᒃ. 

ᑭᒃᑯᑐᐃᓐᓇᐃᑦ ᒐᕙᒪᒃᑯᓐᓄᑦ ᑐᓂᓯᓗᑎᑭᓯᐊᓂᐅᒐᔪᖕᒪᑕ ᐃᒻᒥᒨᖓᔪᒐᔭᖕᓂᒃ - ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, 

ᐃᓕᓐᓂᐊᕐᓂᕐᒧᑦ, ᐃᑲᔫᓯᐊᕐᓂᕐᒧᑦ, ᑖᒃᓰᔭᖅᑕᐅᓂᕐᒧᑦ, ᐃᖅᑲᓇᐃᔭᖅᑎᓄᑦ ᐋᓐᓂᖅᓯᒪᔪᓕᕆᔨᒃᑯᓐᓂ ᐊᑭᓕᖅᑕᐅᓂᒃᑯᑦ 

ᑐᑭᓕᐅᑎᓗᒋᑦ - ᑖᒃᑯᐊᓕᒫᑦ ᐱᔭᕆᐊᖃᕈᑕᐅᖕᒪᑕ ᖃᐅᔨᒃᑲᐃᓂᕐᒥᒃ ᓂᑲᓇᖅᑐᓂᒃ ᐃᒻᒥᒨᖓᔪᓂᒃ 

ᐱᔨᑦᑎᖅᑕᐅᔪᒪᒍᑎᒃ. ᑕᒪᒃᑯᐊ ᑐᓴᐅᒪᔾᔪᑎᑦ, ᐊᑐᕐᓂᕐᓗᒃᑕᐅᓐᓂᖅᐸᑕ ᐅᕝᕙᓘᓐᓃᑦ ᖃᐅᔨᒃᑲᐅᑕᐅᓐᓂᖅᐸᑕ 

ᐋᓐᓂᕈᑕᐅᔪᓐᓇᕐᒪᑕ ᑮᓇᐅᔭᒃᑯᑦ, ᐃᓅᓯᒃᑯᑦ, ᐃᓱᒪᒃᑯᑦ ᐊᒻᒪ ᑎᒥᒃᑯᑦᑎᐊᒻᒪᕆᒡᓘᓐᓃᑦ. ᑕᐃᒪᓕ ᐱᔭᒃᓴᕆᓪᓚᑦᑖᕐᒪᔾᔪᒃ 

ᒐᕙᒪᒃᑯᑦ ᐱᖁᔭᖅᑎᒍᑦ ᐃᒃᐱᒍᓱᖕᓂᒃᑯᓪᓗ, ᒪᑐᐃᖓᑦᑎᐊᕐᓗᑎᒃ, ᓱᓕᓗᑎᒃ ᐃᔨᕋᖅᑐᖏᓪᓗᑎᒃᓗ 

ᐱᓂᕐᓗᒍᑕᐅᔪᖃᕌᖓᑦ. ᑕᒪᓐᓇ ᐅᖃᐅᓯᖃᕆᐊᖃᖅᑎᑕᐅᓂᖅ ᐱᓂᕐᓗᒍᑕᐅᔪᓂᒃ ᒫᓐᓇᑲᐅᑎᒋᒃ ᐊᑐᖅᑕᐅᓕᕆᐊᓕᒃ 

ᐊᑐᖅᑕᐅᓯᑲᐅᑎᒋᖃᑦᑕᓕᕐᓗᓂᓗ. . ᐱᓂᕐᓗᒍᑕᐅᔪᓂᒃ ᐅᖃᐅᓯᖃᕐᓂᖅ ᐃᓄᖕᒧᑦ ᐱᔪᓐᓇᐅᑕᐅᑐᐃᓐᓇᖏᒻᒪᑦ 

ᐋᖅᑭᒋᐊᖅᑎᑦᑎᓂᒃᑯᑦ, ᐊᑑᑎᖃᕐᒥᖕᒪᑦ ᓇᓗᓇᐃᕐᓯᔾᔪᑕᐅᓪᓗᓂ ᐊᑯᓐᓂᖃᐅᕐᓂᖏᓐᓂᒃ ᐊᑐᐊᒐᐃᑦ ᐊᑐᐊᕆᐊᓖᓪᓗ 

ᐱᓂᕐᓗᒍᑕᐅᓕᖃᑦᑕᖅᑐᓂᒃ. ᑕᑯᒃᓴᐅᑦᑎᐊᕐᓂᖅ ᐊᔪᖏᔾᔪᑕᐅᖕᒪᑦ ᐊᑐᖅᑕᐅᔪᕕᓂᕐᓂᒃ ᕿᒥᕐᕈᐊᕐᓂᕐᒧᑦ 

ᖃᓄᐃᓕᐅᖅᐸᓪᓕᐊᓂᖏᓐᓄᓪ ᓇᓗᓇᐃᕈᑕᐅᔪᓐᓇᕐᖢᑎᒃ. ᑕᒪᓐᓇᓗ, ᓇᓗᓇᐃᖅᓯᔾᔪᑕᐅᖕᒪᑦ ᑕᐃᒪᓐᓇᐅᔾᔪᑎᖏᓐᓂᒃ 

ᐋᖅᑭᒍᑎᒃᓴᖏᓐᓂᒡᓗ ᐊᑐᓕᖅᑎᑕᐅᔪᓐᓇᖅᑐᓂᒃ ᓯᕗᓕᐅᕆᔾᔪᑕᐅᔪᓐᓇᕐᓗᑎᒃ ᐱᓂᕐᓗᒍᑕᐅᓂᖏᓐᓂᒃ. 

ᑐᑭᓯᐊᒪᓂᖃᕐᓂᖅ ᓴᖖᒌᓐᓂᖃᐅᕐᓂᖏᓐᓂᒃ ᐊᑐᐊᒐᐃᑦ ᐊᑐᐊᕆᐊᓖᓪᓗ ᓇᓗᓇᐃᕐᓯᓕᕈᑕᐅᔪᓐᓇᕐᒪᑦ 

ᐱᓕᕆᔾᔪᑎᒃᓴᓂᒃ ᖃᓄᕐᓗ ᐋᖅᑭᒃᑕᐅᔪᓐᓇᕐᓂᖏᓐᓂᒃ ᑕᒪᒃᑯᐊ ᓴᖖᒌᑦᑑᓂᖃᕐᓂᖏᑦᑕ, 

ᐅᖁᒪᐃᒃᓴᕈᑕᐅᖏᓐᓇᕐᓂᐊᖏᒻᒪᑦ ᐅᓚᕕᔾᔪᑕᐅᖏᓪᓕᑎᒡᓗ ᐱᒻᒪᕆᐅᔪᓄᑦ ᐱᓕᕆᐊᒃᓴᕆᕙᒌᖅᑕᖏᓐᓄᑦ 

ᐱᔨᑦᑎᖃᕐᓂᕐᒧᑦ ᑕᖅᑲᒃᑯᓄᖓ ᐃᓄᖕᓄᑦ, ᐊᒻᒪᓗ ᐅᓗᕆᐊᓇᖏᑦᑐᒥᒃ ᑭᒃᑯᑐᐃᓐᓇᕐᓂᒃ ᐅᒃᐱᕆᔭᐅᓕᕐᓗᓂ 

ᐃᒻᒥᒨᖓᔪᖁᑎᒥᖕᓂᒃ  ᐊᒻᒪ ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ ᐸᐸᑕᒥᖕᓂᒃ ᑕᒪᒃᑯᓄᖓ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ. ᖃᐅᔨᔭᐅᔪᒪᖏᓐᓂᖅ ᐱᕕᔾᔪᐊᖑᖕᒪᑦ. ᑐᖖᒐᕝᕕᒋᖕᒪᒍ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᐱᔨᑦᑎᕈᓐᓇᕐᓂᖏᑦᑕ ᓄᓇᖃᖅᑐᓂᒃ..  

  

ᑲᖖᒍᓇᖅᑐᓂᒃ ᐱᓂᕐᓗᒍᑎᖃᕐᓂᖅ ᐅᓪᓗᑕᒫᑦ ᐊᑐᖃᑦᑕᕐᒪᑦ. ᓱᒃᑲᔪᒃᑯᑦ ᑐᓂᓯᕝᕕᒋᓇᓱᖖᒋᑕᖓᓄᐊᖅᑐᑦ, ᓇᒃᓴᒐᐃᑦ 

ᐊᓯᐊᔨᔭᐅᔪᑦ (ᐱᖃᓯᐅᑎᓪᓗᒋᑦ ᑐᖅᑯᐃᓯᒪᕝᕖᑦ, ᖃᕋᓴᐅᔭᐃᑦ, ᐊᒃᑐᖅᑕᒐᐃᑦ ᐅᖄᓚᐅᑎᕋᓛᓪᓗ), ᑎᕝᕕᐊᖅᑕᕐᓂᖅ 

[ᐅᖃᐅᓯᒃᓴᕐᓂᖅ], ᑐᓴᐅᒪᔾᔪᑎᓂᒃ ᐅᖓᑎᒃᑲᓐᓂᐊᓄᑦ ᓄᐊᑦᑎᖃᑦᑕᕐᓂᖅ -- ᑖᒃᑯᐊ ᐊᑕᖏᕐᖢᑎᒃ ᐅᓪᓗᑕᒫᑦ 

ᐊᑐᖃᑦᑕᕐᒪᑕ. ᐱᓂᕐᓗᒍᑎᖃᕐᓂᖅ ᓇᓕᐊᑐᐃᓐᓇᖅ ᐃᓚᐅᑎᑦᑎᔪᖅ ᓇᖕᒥᓂᖅ ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ 

ᑎᑎᕋᖅᑕᐅᓯᒪᔪᓂᒃ ᐅᕝᕙᓘᓐᓃᑦ ᑮᓇᐅᔭᓕᕆᓂᕐᒧᑦ ᐅᕝᕙᓗ ᐃᓅᓯᖓᑕ ᒥᒃᓵᓄᐊᖓᔪᑦ ᐃᒪᓐᓇᐅᑎᑕᐅᒐᔭᕐᒪᑦ 

“ᐃᓗᐊᕈᓐᓃᕈᑕᐅᔪᓐᓇᖅᑐᑦ” ᐱᓂᕐᓗᒍᑎᖃᕐᓂᕐᒥᒃ ᐱᖁᔭᖅ ᐊᑐᕐᖢᒍ. ᒐᕙᒪᒃᑯᑦ ᑎᒥᖁᑎᖏᑦ ᐅᕝᕙᓗᑭᐊᖅ 

ᐅᔾᔨᕈᓱᖖᒋᓚᑦ ᐱᓂᕐᓗᒍᑕᐅᔪᓂᒃ ᐊᑐᖅᑕᐅᑎᓪᓗᒋᑦ ᐅᕝᕙᓘᓐᓃᑦ, ᐃᒡᓗᖔᖓᒍᑦ, ᐱᔮᖅᑯᒥᒃ ᐊᓚᖖᒍᐊᖅᑐᑦ 

ᐱᓕᕆᔭᕆᐊᖃᖅᑕᒥᖕᓂᒃ ᐱᖁᔭᐅᑦ ᐃᓗᐊᒍᑦ ᐅᖃᐅᓯᖃᕆᐊᖃᕐᓂᕐᒧᑦ ᑕᐃᒪᓐᓇᐅᑦᑐᓂᒃ. ᑐᑭᖃᖏᒻᒪᑦ ᐱᖁᔭᐃᑦ 

ᓄᑖᖑᓛᖑᔪᓂᒃ ᐃᓗᓕᖃᕋᓗᐊᖅᐸᑦ ᐃᒃᐱᒋᔭᐅᔾᔮᖏᑉᐸᑕ ᒪᓕᒋᐊᖃᖅᑎᑕᐅᔪᑦ. ᑕᒪᓐᓇ ᐋᖅᑭᒋᐊᕆᐊᖃᕐᒪᑦ. 

 

 

 
 

 
  

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᓵᖓᓐᓃᑦᑐᖅ 

ᑲᑎᒪᔨᕋᓛᑦ ᓇᐅᑦᑎᖅᓱᖅᑏᑦ ᒐᕙᒪᒃᑯᑦ ᐊᐅᓚᓂᖏᓐᓂᒃ 

ᑮᓇᐅᔭᖅᑐᕈᑎᖏᓐᓂᒡᓗ - ᐊᐃᕐᕆᓕ 11, 2019 

14 | ᒪ ᒃ ᐱ ᒐ ᖅ  
 

ᕿᒥᕐᕈᓂᖅ ᐅᓂᒃᑳᓂᒃ 
 

ᐊᕐᕕᓂᓖᑦ (6) ᕿᒥᕐᕈᓂᕐᒧᑦ ᐅᓂᒃᑳᑦ ᓴᖅᑭᑕᐅᓚᐅᖅᐳᑦ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 

ᑎᑎᕋᕐᕕᖓᓐᓂᑦ ᑮᓇᐅᔭᐃᑦ ᐊᕐᕌᒍᐊᓂ 2018/2019. 

 

ᕿᒥᕐᕈᓂᖅ ᐅᓂᒃᑳᕐᒥᒃ 18-143 

 

ᕿᒥᕐᕈᓂᐅᑦ ᖃᓄᐃᑦᑑᓂᖓ:  ᑲᖖᒍᓇᖅᑐᓂᒃ ᐱᓂᕐᓗᒍᑎᖃᕐᓂᖅ (ᑲᒥᓯᓇᐅᑦ ᐱᒋᐊᖅᑎᑕᖓ ᕿᒥᕐᕈᓂᖅ) 

ᒐᕙᒪᒃᑯᑦ ᑎᒥᖁᑎᖓᑦ ᐃᓚᐅᔪᖅ: ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓ 

ᐃᓗᓕᖏᑦ ᐊᑐᖅᑕᐅᔪᑦ:  ᐃᓗᓕᖓ 49.2, ᐃᓗᓕᖓ 49.7, ᐃᓗᓕᖓ 49.8, ᐃᓗᓕᖓ 49.9 

    ᐃᓗᓕᖓ 49.10  

ᐋᖅᑭᒍᑕᐅᔪᖅ:    ᐊᑐᓕᖁᔭᐅᔪᖅ ᐊᖏᖅᑕᐅᖏᑦᑐᖅ 

 

ᑖᒪᓐᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᖃᐅᔨᕚᓪᓗᓚᐅᖅᑕᖓ ᑐᓴᐅᑎᑎᒍᑦ 

ᐅᖃᐅᓯᐅᑎᓪᓗᒍ ᐃᓄᖕᒥᒃ ᐃᓱᒫᓘᑎᖃᖅᑐᒥᒃ ᖃᓄᖅ ᑖᒃᑯᐊ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᒪᒋᔭᖃᕐᓂᖏᓐᓂᒃ 

ᐃᓅᓕᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ. ᐅᖃᐅᓯᖃᕐᓂᓚᐅᕐᒪᑦ ᓘᒃᑖᓕᐊᕐᕕᖕᒨᖢᓂ ᐃᓅᓕᓴᖅᑕᐅᔭᖅᑐᖅᖢᓂ, 

ᐋᓐᓂᐊᕕᒃᒥ ᐃᖅᑲᓇᐃᔭᖅᑏᑦ ᓇᓂᓯᓐᓂᓚᐅᕐᓂᕐᒪᑕ ᓄᓕᐊᖓᑕ ᐃᓅᓕᓴᖅᑕᐅᔾᔪᑎᕕᓂᖏᓐᓂᒃ 

ᐸᐃᑉᐹᖃᕐᕕᖓᓂᖔᖅ. ᐊᐱᕆᓐᓂᕐᒪᒍᓕ ᓘᒃᑖᖅ ᑕᒪᓐᓇ ᐅᖃᐅᓯᐅᓂᐊᕐᒪᖔᑦ, ᐅᖃᐅᔾᔭᐅᔪᕕᓂᐅᖕᒪᒡᒎᖅ 

ᐃᒪᓐᓇᑐᐃᓐᓇᖅ “ᑕᐃᒪᓐᓇᐃᖏᓐᓇᐅᔭᕐᒪᑦ” ᐅᖃᐅᓯᕆᔭᒃᓴᖅᑕᖃᖏᒻᒪᒡᒎᖅ. ᑕᐃᑲᖖᒐᑦ ᐱᓕᕆᕝᕕᖕᒥᑦ 

ᓇᓗᓇᐃᕐᓯᓚᐅᕐᖢᑎᒃ ᑕᐃᒪᓐᓇᐃᑦᑐᖃᕐᓂᖓᓂᒃ ᐅᖃᕆᓪᓗᑎᒡᓗ ᐃᒪᓐᓇ, ᐅᖃᐅᓯᐅᔪᕕᓂᕉᖅ ᓄᓇᓕᖕᓂ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᓕᕆᐊᓄᑦ ᐅᖃᖅᑕᕐᕕᖓᓐᓄᑦ. ᑖᓐᓇ ᐸᐃᑉᐹᖅ ᐲᖅᑕᐅᓪᓗᓂ ᐸᐃᑉᐹᖃᕐᕕᖓᓂᑦ 

ᐅᐃᖓᑕ ᐅᑎᖅᑎᑕᐅᓪᓗᓂᓗ ᐃᓂᑐᖃᖓᓄᑦ. ᑖᑦᓱᒪᓕ ᐸᐃᑉᐹᕐᒥ ᑎᑎᕋᖅᓯᒪᔪᑦ ᑕᑯᓐᓂᖏᖢᓂᒋᑦ..  

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐋᖅᑭᒍᑎᖃᓚᐅᖅᐳᖅ ᑕᒪᑐᒪ ᑕᐃᔭᐅᔪᓐᓇᕐᓂᖓᓂᒃ 

“ᐊᓯᐅᔨᓂᖅ” ᑎᑎᕋᖅᓯᒪᔪᖁᑕᐅᔪᒥᒃ ᐊᒻᒪᓗ, ᑕᐃᒪᐃᒻᒪᑦ, ᓄᓕᐊᖓᑕ ᑲᖖᒍᓇᖅᑐᖁᑎᖏᓐᓂᒃ ᐱᓂᕐᓗᒍᑎᖃᕐᓂᕐᒥᒃ. 

ᐋᖅᑭᒍᑎᖃᓚᐅᕆᓪᓗᓂᓗ ᑕᒪᓐᓇ “ᐃᓗᐊᕈᓐᓃᕈᑕᐅᔪᓐᓇᖅᑐᒥᒃ” ᐱᓂᕐᓗᒍᑎᖃᕐᓂᕐᒥᒃ ᓲᖃᐃᒻᒪ ᓇᓗᓇᐃᕈᑕᐅᖕᒪᑦ 

ᐊᑐᖃᑦᑕᐃᓐᓇᐅᔭᖅᑐᒥᒃ ᐃᓗᐊᖏᑦᑐᒥᒃ ᓄᓕᐊᖓᑕᓗ ᐃᓅᓕᓴᖅᑕᐅᓂᕐᒧᑦ ᑎᑎᕋᖅᓯᒪᔪᖁᑎᖏᓐᓂᒃ ᐊᒃᑐᖅᓯᓪᓗᓂ. 

ᑖᓐᓇ ᐱᓂᕐᓗᖕᓂᐅᔪᖅ, ᑕᐃᒪᐃᒻᒪᑦ, ᐅᖃᐅᓯᐅᔭᕆᐊᓕᕕᓂᐅᒐᓗᐊᖅ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ 

ᑲᒥᓯᓇᒧᑦ. ᑖᓐᓇᓕ ᑎᑎᕋᖅᓯᒪᔫᑉ ᖃᓄᐃᑦᑑᓂᖓ ᐊᒻᒪ ᐱᓂᕐᓗᒍᑕᐅᓂᖓ ᐃᒪᓐᓇᐅᓚᐅᕐᒪᑎᒃ, 

ᐅᓗᕆᐊᓇᖅᑐᒥᑎᑦᑎᖏᓐᓂᖏᓐᓄᑦ ᓄᓕᐊᖓᓂᒃ, ᑕᐃᒪᐃᒻᒪᑦ, ᓄᓕᐊᖓ ᑐᓴᖅᑎᖏᒃᑲᓗᐊᕐᓗᒍ 

ᓱᖁᑕᐅᖏᓐᓂᖓᓂᒃ.  

ᑖᓐᓇ ᐱᓕᕆᕝᕕᒃ ᐅᖃᐅᔾᔨᒋᐊᖅᑐᕕᓂᐅᓚᐅᕐᒪᑕ ᓰᐱᓰᒃᑯᑦ ᑐᓴᐅᑎᓕᕆᔨᖓᓐᓂᒃ ᑎᑎᕋᐅᑎᖃᓚᐅᖅᑐᒥᒃ ᑖᔅᓱᒪ 

ᐃᓅᓕᓴᖅᑕᐅᔪᕕᓂᐅᑦ ᐱᔭᒃᓴᕆᓂᖓᓂᒃ ᐅᖃᐅᓯᖃᕐᓂᖅ ᐱᓂᕐᓗᒃᑕᐅᓂᖓᑕ ᒥᒃᓵᓄᑦ. ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ ᓇᓗᓇᐃᔭᑦᑎᐊᓚᐅᖅᐹ ᑕᐃᒪᓐᓇᐅᖏᓐᓂᖓᓂᒃ ᐊᒻᒪᓗ ᑖᓐᓇ ᐃᓗᓕᖓ 49.1 

ᐱᔭᕆᐊᖃᖅᑎᑦᑎᖕᒪᑦ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐅᖃᐅᓯᖃᕆᐊᖃᕐᖢᑎᒃ ᐃᓗᐊᕈᓐᓃᕈᑕᐅᔪᓐᓇᖅᑐᒥᒃ 

ᐱᓂᕐᓗᒍᑕᐅᓂᖓᓂᒃ ᑕᕝᕗᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ. 

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐊᑐᓕᖁᔨᓚᐅᖅᐳᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐃᓅᓕᓴᖅᑕᐅᕝᕕᖏᓐᓂ ᐃᖅᑲᓇᐃᔭᖅᑎᓕᒫᖏᑦ ᓄᓇᕗᒻᒥ ᐸᐃᑉᐹᑎᒍᑦ ᐱᓕᒻᒪᒃᓴᑎᑕᐅᓂᖏᓐᓂᒃ ᐱᔭᒃᓴᖃᕐᓂᖏᑦ 

ᐊᑐᕐᓗᒋᑦ ᑕᕝᕙᓂ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ. ᐱᓕᕆᕝᕕᖕᒥᑦ 

ᑭᐅᔾᔪᑎᖏᑦ ᐅᖃᖅᓯᒪᑐᐃᓐᓇᓚᐅᕐᖢᑎᒃ ᖃᐅᔨᒋᐊᒃᑲᓐᓂᕐᓂᐊᕐᓂᕋᕐᖢᑎᒃ ᐋᓐᓂᐊᕕᖕᓄᑦ ᐃᖅᑲᓇᐃᔭᖅᑎᖏᓐᓄᓪᓗ 

ᐊᑐᐊᖅᑕᐅᔭᕆᐊᓕᖕᓄᑦ ᐃᓕᓂᕐᓗᒃᑕᐅᔪᑦ ᑎᑎᕋᖅᓯᒪᔪᑦ ᖃᓄᐃᓕᐅᖅᑕᐅᔭᕆᐊᖃᕐᓂᖏᓐᓄᑦ. 

ᕿᒥᕐᕈᓂᐅᑦ ᖃᓄᐃᑦᑑᓂᖓ:  ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ 

ᒐᕙᒪᒃᑯᑦ ᑎᒥᖁᑎᖓᑦ ᐃᓚᐅᔪᖅ: ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ ᐱᓕᕆᕝᕕᖓᑦ 

ᐃᓗᓕᖏᑦ ᐊᑐᖅᑕᐅᔪᑦ:  ᐃᓗᓕᖓ 1, ᐃᓗᓕᖓ 5, ᐃᓗᓕᖓ 24.1, ᐃᓗᓕᖓ 28  

ᐋᖅᑭᒍᑕᐅᔪᖅ:    ᐊᑐᓕᖁᔭᖅ ᐊᖏᖅᑕᐅᔪᖅ 

 

ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᖅᑏᑦ ᐱᓕᕆᕝᕕᖓᑦ ᑐᓂᔭᐅᒪᐅᕐᒪᑦ ᑐᒃᓯᕋᖅᑐᓂᒃ ᑕᑯᔪᓐᓇᕈᒪᓪᓗᑎᒃ 

ᑐᒃᓯᕋᐅᑎᓂᒃ ᑐᓂᔭᐅᓚᐅᖅᑐᓂᒃ ᑳᓐᑐᕌᒃᑖᕈᒪᔪᓄᑦ ᑐᒃᓯᕋᐅᑎᓂᒃ ᐱᔪᒪᔾᔪᑎᖏᑎᒍᑦ ᓴᖅᑭᔮᖅᑎᑕᐅᓂᖏᓐᓄᑦ 

ᒪᓕᒐᕐᓂᐊᖅᑎᐅᓂᕐᒧᑦ ᐸᐃᑉᐹᖅᑖᕋᓱᖕᓂᕐᒧᑦ ᓄᓇᕗᒻᒥ. ᐃᓚᖓᑦ ᑳᓐᑐᕌᒃᑖᕋᓱᖃᑕᐅᔪᖅ ᓈᒻᒪᒃᓴᓚᐅᖏᒻᒪᑦ 

ᐅᖃᐅᓯᐅᖁᔭᐅᔪᒥᒃ ᐅᖃᖃᑎᖃᓚᐅᕐᖢᓂ ᓯᓚᑖᓃᖔᖅᑐᒥᒃ ᑕᐃᒪᓐᓇᐅᔭᕆᐊᖃᕐᓂᖓ ᐃᓗᓕᖓ 28 ᐱᖁᔭᕐᒥ 

ᐊᑐᕐᖢᒍ. ᕿᐱᓗᒍᑎᖃᓚᐅᕐᒪᑕ ᑕᒪᓐᓇ ᐅᖃᐅᓯᐅᓂᖓ ᓱᕋᐃᓂᐅᖕᒪᑦ ᐃᓗᓕᖓ 24-ᒥᒃ ᐃᒪᓐᓇ ᑖᓐᓇ 

ᑐᒃᓯᕋᐅᑕᐅᔪᖅ ᐃᓗᓕᖃᕐᓂᖓᓄᑦ ᑲᖖᒍᓇᖅᑐᒥᒃ ᓇᖕᒥᖕᓂᖅ ᑮᓇᐅᔭᓕᐅᕋᓱᒃᑎᐅᑦ ᒥᒃᓵᓄᐊᖓᔪᓂᒃ.  

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐋᖅᑭᒍᑎᖃᓚᐅᖅᐳᖅ ᐃᒪᓐᓇ ᐃᓚᖏᑦ ᑎᑎᕋᖅᓯᒪᔪᑦ 

ᑐᒃᓯᕋᐅᑎᓂ ᓇᖕᒥᓂᕆᔭᐅᓪᓚᑦᑖᓚᐅᖅᐳᑦ ᐱᒋᔭᐅᓪᓗᑎᒃ ᑐᒃᓯᕋᖅᑐᓂᑦ ᑐᓂᔭᐅᓯᒪᓪᓗᑎᒡᓗ ᐱᓕᕆᕝᕕᖕᒧᑦ 

ᖃᐅᔨᒃᑲᐅᑕᐅᑦᑕᐃᓕᓪᓗᑎᒃ, ᐱᑕᖃᐅᕐᑐᒻᒪᕆᐅᓚᐅᕐᒥᖕᒪᑦ ᐃᓗᓕᖏᓐᓂ ᑐᒃᓯᕋᐅᑏᑦ ᓴᖅᑭᑕᐅᔪᓐᓇᖅᑐᓂᒃ ᓲᖃᐃᒻᒪ 

ᐃᓗᓕᖏᑦ ᑕᖅᑲᐅᖓ ᓴᖅᑭᔮᖅᑎᑕᐅᕙᒌᕐᓂᖏᓐᓄᑦ ᑐᒃᓯᕋᖅᑐᓂᑦ ᖃᕋᓴᐅᔭᖅᑎᒍᑦ ᐊᓯᖏᑎᒍᓪᓗ ᑎᑎᕋᖅᓯᒪᔪᑎᒍᑦ. 



                     ᑎᑎᕋᕐᕕᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 

16 | ᒪ ᒃ ᐱ ᒐ ᖅ  
 

ᑖᒃᑯᐊᓕ ᑐᒃᓯᕋᐅᑎᓃᑦᑐᑦ ᐃᓚᖏᑦ, ᑕᐃᒪᐃᒻᒪᑦ, ᐅᖃᐅᓯᕆᔭᒃᓴᖏᓐᓂᖏᓐᓂᒃ “ᖃᐅᔨᒃᑲᐅᑕᐅᑦᑕᐅᓕᓗᑎᒃ” 

ᑐᓂᔭᐅᔪᕕᓂᐊᔭᕆᐊᖓ ᐱᓕᕆᕝᕕᖕᒧᑦ ᑕᐃᒪᓐᓇᓗ ᐃᓗᓕᖓ 24-ᒥ ᐊᑐᖖᒋᑎᑕᐅᑲᐃᓐᓇᕐᕈᓐᓇᖅᑐᒧᑦ 

ᐊᖑᒻᒪᑎᖏᓐᓂᖏᓐᓄᑦ. ᐊᑐᓕᖁᔭᓚᐅᖅᐳᖅ ᓴᖅᑭᑕᐅᔪᓐᓇᖁᓪᓗᒋᑦ ᑐᒃᓯᕋᐅᑎᑦ ᐃᓗᓕᖏᑦᑕ ᐃᓚᖏᑦ. 

 

ᕿᒥᕐᕈᓂᖅ ᐅᓂᒃᑳᒥᒃ 18-145 

 

ᕿᒥᕐᕈᓂᐅᑦ ᖃᓄᐃᑦᑑᓂᖓ:  ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ 

ᒐᕙᒪᒃᑯᑦ ᑎᒥᖁᑎᖓᑦ ᐃᓚᐅᔪᖅ: ᒪᓕᒐᓕᕆᔨᒃᑯᑦ ᐱᓕᕆᕝᕕᖓᑦ 

ᐃᓗᓕᖏᑦ ᐊᑐᖅᑕᐅᔪᑦ:  ᐃᓗᓕᖓ 14(1)(a), ᐃᓗᓕᖓ 15(a), ᐃᓗᓕᖓ 16(1)(a), ᐃᓗᓕᖓ 16(1)(c) 

    ᐃᓗᓕᖓ 20(1)(c), ᐃᓗᓕᖓ 20.1, ᐃᓗᓕᖓ 23  

ᐋᖅᑭᒍᑕᐅᔪᖅ:    ᐊᑐᓕᖁᔭᐅᔪᑦ ᐊᖏᖅᑕᐅᔪᑦ ᐃᓚᐅᖏᖢᑎᒃ ᐊᑐᓕᖁᔭᐅᔪᑦ ᐃᓗᓕᖓ 20.1  

    ᐊᑖᓂ 

 

ᑖᓐᓇ ᑐᒃᓯᕋᖅᑐᖅ ᑕᑯᔪᓐᓇᕈᒪᓚᐅᕐᒪᑦ ᐱᔾᔪᑎᒋᓪᓗᒍ ᑐᖁᖓᔪᓕᕆᔨᐅᑦ ᖃᐅᔨᒋᐊᕐᓂᕆᓚᐅᖅᑕᖓᓂᒃ 

ᖃᓄᐃᑦᑐᕕᓂᐅᓚᐅᖅᑐᖅ ᐱᓪᓗᒍ. ᐱᓕᕆᕝᕕᒃᓕ ᑭᐅᔾᔪᑎᒥᖕᓂᒃ ᐃᓚᖖᒑᕆᔪᒻᒪᕆᐅᓚᐅᖅᐳᑦ ᑐᖖᒐᕕᖃᕐᖢᑎᒃ 

ᐃᓗᓕᖏᓐᓂᒃ ᖃᔅᓯᑲᓪᓚᖕᓂᒃ ᐱᖁᔭᐅᑉ, ᐱᓗᐊᖅᑐᒥᒃ ᐃᓗᓕᖓ 20.1 ᐅᖃᐅᓯᐅᑦᑕᐅᓕᑎᑦᑎᔪᖅ ᑎᑎᕋᖅᓯᒪᔪᓂᒃ 

“ᐊᒃᑐᐊᓂᖃᖅᑐᓂᒃ ᐃᓱᓕᓚᐅᖏᑦᑐᒥᒃ ᑐᖁᖓᔪᓕᕆᔨᐅᑦ ᖃᐅᔨᓴᕐᓂᖓᓄᑦ ᖃᐅᔨᒋᐊᕐᓂᖃᕐᓂᖓᓄᓪᓘᓐᓃᑦ”.. 

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐋᖅᑭᒍᑎᖃᓚᐅᖅᐳᖅ ᑖᓐᓇ ᐃᓗᓕᖓ 20.1 

ᐊᑑᑎᖃᖏᓐᓂᖓᓂᒃ ᑎᑎᕋᕐᕕᒋᖃᑦᑕᐅᑎᓂᖏᓐᓄᑦ ᐃᖅᑲᓇᐃᔭᖅᑎᑦ ᐅᖃᐅᓯᖃᖅᓯᒪᓚᐅᖏᓐᓂᖏᓐᓄᑦ 

ᑐᖁᖓᔪᓕᕆᔨᐅᑦ ᖃᐅᔨᓴᖅᐸᓪᓕᐊᓂᖓᓂᒃ ᖃᐅᔨᒋᐊᕐᓂᖃᓂᖓᓂᒃᓘᓐᓃᑦ. ᐅᓄᕐᓂᖅᓴᐃᑦ ᑎᑎᕋᖅᑕᐅᓯᒪᔪᑦ 

ᐊᑐᕈᑎᖃᖅᑎᑕᐅᓚᐅᖅᑐᑦ ᐃᓗᓕᖓ 20.1-ᒥᒃ ᐅᖃᐅᓯᖃᓚᐅᖏᒻᒪᑦ ᖃᐅᔨᓴᕐᓂᐅᔪᒥᒃ ᐊᑐᐊᖅᑕᐅᕙᓪᓕᐊᕐᒧᑦ 

ᑭᓯᐊᓂ ᐊᒻᒪᓗ, ᖃᐅᔨᓴᖅᑕᐅᔪᒧᑦ ᑕᕝᕗᖓᓪᓚᑦᑖᖅ ᒥᒃᓵᓄᑦ ᐅᖃᐅᓯᖃᕋᓗᐊᕐᖢᓂ, ᓴᖅᑭᑦᑎᓯᒪᓚᐅᖏᒻᒪᑕ 

ᖃᐅᔨᓴᕐᓂᐅᔪᒥ ᖃᐅᔨᒪᔾᔪᑕᐅᔪᑦ ᒥᒃᓵᓄᑦ. 

 

ᐊᑐᓂᑦ ᑖᒃᑯᐊ ᓴᖅᑭᑕᐅᖏᑦᑐᕕᓃᑦ ᑭᐅᔾᔪᑎᖏᓐᓂᑦ ᕿᒥᕐᕈᔭᐅᓚᐅᖅᐳᑦ ᐊᑐᓕᖁᔨᔾᔪᑎᓕᒃᓗ ᐋᖅᑭᒃᓱᐃᓪᓗᑎᒃ 

ᐅᖃᐅᓯᐅᔪᓐᓇᕐᓂᖏᑦᑕ ᒥᒃᓵᓄᑦ ᐱᖁᔭᐅᑦ ᐃᓗᓕᖏᑦ ᑐᖖᒐᕕᐅᓚᐅᕐᓂᖏᑦᑎᒍᑦ.  

 

  



                     ᑎᑎᕋᕐᕕᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 

ᕿᒥᕐᕈᓂᖅ ᐅᓂᒃᑳᒥᒃ 18-146 

 

ᕿᒥᕐᕈᓂᐅᑦ ᖃᓄᐃᑦᑑᓂᖓ:  ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ 

ᒐᕙᒪᒃᑯᑦ ᑎᒥᖁᑎᖓᑦ ᐃᓚᐅᔪᖅ: ᒪᓕᒐᓕᕆᔨᒃᑯᑦ ᐱᓕᕆᕝᕕᖓᑦ 

ᐃᓗᓕᖏᑦ ᐊᑐᖅᑕᐅᔪᑦ:  ᐃᓗᓕᖓ 14(1)(b), ᐃᓗᓕᖓ 15(c), ᐃᓗᓕᖓ 16(1)(a), ᐃᓗᓕᖓ 16(1)(c) 

    ᐃᓗᓕᖓ 20(1)(c), ᐃᓗᓕᖓ 20(1)(f) ᐊᒻᒪ ᐃᓗᓕᖓ 23(1)  

ᐋᖅᑭᒍᑕᐅᔪᖅ:    ᐃᓚᐃᓐᓇᖓ ᐊᖏᖅᑕᐅᔪᖅ 

 

ᑎᑎᕋᖅᑐᖅ ᑐᒃᓯᕋᐅᑎᖃᓚᐅᖅᐳᖅ ᐱᓪᓗᒍ ᐊᑐᐊᒐᐃᑦ ᐊᑐᐊᖅᑕᐅᔭᕆᐊᓖᓪᓗ ᑐᖁᖓᔪᓕᕆᔨᐅᑦ ᑎᑎᕋᕐᕕᖓᑦᑕ 

ᐱᔾᔪᑎᒋᓪᓗᒍ ᖃᐅᔨᓴᖅᑕᐅᖃᑦᑕᕐᓂᖏᑦ ᐸᓖᓯᒃᑯᑦ ᐃᓚᐅᑎᓪᓗᒋᑦ ᓄᓇᕗᒻᒥ ᖁᑭᖅᓴᕐᓂᐅᖃᑦᑕᖅᑐᑦ. ᐅᓄᕐᓂᖅᓴᐃᑦ 

ᑎᑎᖅᑲᑎᒍᑦ ᑭᐅᔾᔪᑕᐅᔪᓂ ᑐᒃᓯᕋᖅᑐᒧᑦ ᑭᑭᑕᐅᓚᐅᕐᒪᑕ. ᑖᓐᓇ ᒐᕙᒪᒃᑯᑦ ᑎᒥᖁᑎᖓᑦ ᑐᖖᒐᕕᖃᖅᐹᓪᓗᓚᐅᕐᒪᑦ 

ᐃᓗᓕᖏᑦ 14, 15, 16, 20 ᐊᒻᒪᓗ 23 ᑕᕝᕙᓂ ᐱᖁᔭᕐᒥ. ᑐᒃᓯᕋᖅᑐᖃᕇᖅᓯᒪᓕᖅᑎᓪᓗᒍ, ᑭᓯᐊᓂ 

ᑭᐅᔾᔪᑎᑕᖃᓚᐅᖅᑎᓐᓇᒍ ᓱᓕ, ᐊᓯᔾᔨᕆᐊᖅᑕᐅᓚᐅᕐᒪᑦ ᑖᓐᓇ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ 

ᓴᐳᒻᒥᔭᐅᓂᖏᓐᓄᑦ ᐱᖁᔭᖅ, ᐊᒻᒪᓗ ᑖᓐᓇ ᒐᕙᒪᒃᑯᑦ ᑎᒥᖁᑎᖓᑦ ᐊᖏᖅᑕᐅᓇᓱᓚᐅᖅᐳᑦ, ᐅᑎᒧᑦ 

ᐊᑐᖅᑎᑕᐅᓗᓂᓗ, ᑐᖖᒐᕕᖃᕈᒪᓪᓗᑎᒃ ᓄᑖᕐᒥ ᐃᓗᓕᖓᓂᒃ -- ᐃᓗᓕᖓ 20.1 ᓴᖅᑭᑕᐅᑦᑕᐃᓕᑎᑦᑎᖕᒪᑦ 

ᑎᑎᕋᖅᓯᒪᔪᓂᒃ ᐊᒃᑐᐊᓂᖃᖅᑐᓂᒃ ᐱᐊᓂᒃᑕᐅᓯᒪᖏᑦᑐᒧᑦ ᑐᖁᖓᔪᓕᕆᔨᐅᑦ ᖃᐅᔨᓴᕐᓂᖓᓄᑦ 

ᖃᐅᔨᒋᐊᕐᓂᖃᕐᓂᖓᓄᓪᓘᓐᓃᑦ. 

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐋᖅᑭᒍᑎᖃᓚᐅᖅᐳᖅ ᑖᒃᑯᐊ ᒐᕙᒪᒃᑯᑦ ᑎᒥᖁᑎᖓᑦᑕ 

ᓴᖅᑭᑦᑐᒪᓚᐅᖖᒋᑕᖓ ᐃᒪᓐᓇᐃᑦᑑᓚᐅᖏᒻᒪᑦ “ᑎᑎᕋᖅᓯᒪᔪᑦ ᐊᒃᑐᐊᓂᖃᕐᖢᑎᒃ ᐃᓱᓕᓚᐅᖏᑦᑐᒧᑦ 

ᑐᖁᖓᔪᓕᕆᔨᐅᑦ ᖃᐅᔨᓴᕐᓂᖓᓄᑦ” ᑭᓯᐊᓂᓕ ᑎᑎᕋᖅᓯᒪᓚᐅᕐᒪᑕ ᖃᓄᖅ ᐸᓖᓯᒃᑯᑦ ᐃᓚᐅᑎᓪᓗᒋᑦ ᖁᑭᖅᓴᕐᓃᑦ 

ᑲᒪᒋᔭᐅᓲᖑᓂᖏᓐᓂᒃ ᓄᓇᕗᒻᒥ. ᒪᓕᒐᓕᕆᔨᒃᑯᑦ ᐱᓕᕆᕝᕕᖓᑦ ᐊᖏᖃᑎᖃᓚᐅᖏᑦᑐᑦ ᑕᒪᑐᒥᖓ. ᑭᓯᐊᓂᓕ, 

ᐊᑐᓕᖁᔨᕗᖔᕈᓯᐅᓚᐅᖅᑎᓪᓗᒋᑦ ᑭᐅᔭᐅᓯᒪᓕᖅᑎᓪᓗᒋᓪᓗ, ᐱᑕᖃᕈᓐᓃᓚᐅᕐᒪᑦ “ᐃᓱᓕᓚᐅᖏᑦᑐᒥᒃ 

ᑐᖁᖓᔪᓕᕆᔨᐅᑦ ᖃᐅᔨᓴᕐᓂᖓᓂᒃ” ᐊᒧᓯᓪᓗᑎᒃᓗ ᑐᖖᒐᕕᖃᕐᓂᕐᒥᖕᓂᒃ ᐃᓗᓕᖓᓂᒃ ᑖᑦᓱᒪ ᐱᖁᔭᐅᑦ, 

ᑐᖖᒐᕕᖃᒃᑲᓐᓂᓕᕆᓪᓗᑎᒃ, ᐊᓯᖏᓐᓂᒃ ᐃᓗᓕᖏᓐᓂᒃ ᐅᖃᐅᓯᐅᓯᒪᔪᓂᒃ. ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᕿᒥᕐᕈᓚᐅᖅᐸᐃᑦ ᐊᑐᓂᑦ ᑭᑭᑕᐅᓚᐅᖅᑐᑦ ᐊᑐᓕᖁᔨᕗᖔᕈᑎᓕᐅᕐᖢᓂᓗ, ᐃᓚᖏᑦ 

ᐊᖏᖅᑕᐅᓚᐅᖅᐳᑦ ᐃᓚᖏᓪᓗ ᐋᒃᑲ. 

ᕿᒥᕐᕈᓂᖅ ᐅᓂᒃᑳᒥᒃ 18-147 

 

ᕿᒥᕐᕈᓂᐅᑦ ᖃᓄᐃᑦᑑᓂᖓ:  ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ 

ᒐᕙᒪᒃᑯᑦ ᑎᒥᖁᑎᖓᑦ ᐃᓚᐅᔪᖅ: ᐱᖅᑯᓯᓕᕆᔨᒃᑯᑦ ᐃᑦᑕᕐᓂᓴᓕᕆᔨᒃᑯᓪᓗ ᐱᓕᕆᕝᕕᐊ 

ᐃᓗᓕᖏᑦ ᐊᑐᖅᑕᐅᔪᑦ:  ᐃᓗᓕᖓ 1, ᐃᓗᓕᖓ 5, ᐃᓗᓕᖓ 7, ᐃᓗᓕᖓ 8 

    ᐃᓗᓕᖓ 11(1)(c), ᐃᓗᓕᖓ 26  

ᐋᖅᑭᒍᑕᐅᔪᖅ:    ᐊᑐᓕᖁᔭᐅᔪᑦ ᑐᓴᖅᑕᐅᔪᑦ, ᑭᓯᐊᓂ ᐊᖏᖅᑕᐅᓪᓚᑦᑖᖏᑦᑐᑦ 

 

 

ᑕᕝᕙᓂᓕ ᑐᒃᓯᕋᖅᑐᖅ ᐊᖏᔪᒻᒪᕆᖕᒥᒃ ᑐᒃᓯᕋᓚᐅᕐᒪᑦ ᑎᑎᕋᖅᓯᒪᔪᓂᒃ. ᑖᓐᓇᓗ ᑐᒃᓯᕋᐅᑕᐅᔪᖅ 

ᑐᑭᓯᓇᓕᖅᑎᒋᐊᕐᓯᒪᖖᒋᓗᐊᖅᑐᒥᒃ ᑎᑎᕋᖅᓯᓂᖓᓄᑦ ᐱᓕᕆᕝᕕᖕᒥᑦ ᑭᐅᔭᐅᓇᓱᒃᑲᔭᕐᒪᑕ ᐃᑲᕐᕋᒐᓴᒃᔪᐊᓂᒃ ᖃᒃᓯ 

ᕼᐊᓐᓇᓚᖏᓐᓃᑦᑐᓂᒃ ᑭᐅᔭᐃᓐᓇᕆᓇᓱᒃᓗᒍ. ᑖᓐᓇ ᑐᒃᓯᕋᐅᑕᐅᔪᖅ ᐅᓪᓗᓕᖅᓯᒪᓚᐅᖅᐳᖅ ᐅᑎᐱᕆ 24. ᓄᕕᐱᕆ 

6-ᖑᑎᓪᓗᒍ, ᒐᕙᒪᒃᑯᑦ ᑎᒥᖁᑎᖓᑦ ᑐᒃᓯᕋᐅᑕᐅᔪᒥᒃ ᐸᐸᑦᓕᕐᓂᕐᒥᖕᓂᒃ ᓇᓗᓇᐃᕐᓯᓚᐅᖅᐳᑦ. ᓄᕕᐱᕆ 29-ᒥ, 

ᑎᑎᖅᑲᓂᒃ ᓇᒃᓯᐅᔾᔨᓚᐅᖅᐳᑦ ᑐᒃᓯᕋᖅᑐᒧᑦ ᓇᓗᓇᐃᕐᓯᓪᓗᑎᒃ ᑖᓐᓇᒎᖅ ᒐᕙᒪᒃᑯᑦ ᑎᒥᖁᑎᖓᑦ ᐅᐃᒍᒋᐊᕆᓂᐊᕐᒪᑦ 

ᐃᓱᓕᕝᕕᒃᓴᖓᓂᒃ ᑭᐅᓯᒪᓂᕆᔭᕆᐊᖃᖅᑕᖓᑦᑕ ᐅᓪᓗᓂ 120-ᓂᒃ ᐊᓯᒥᖕᓂᑦ ᖃᐅᔨᒋᐊᕐᕕᖃᕈᓐᓇᕐᓂᐊᕋᒥᒃ, 

ᐅᖃᕐᖢᑎᒃ ᑭᐅᔾᔪᑕᐅᔪᖅ ᑖᓐᓇ ᑐᓂᔭᐅᓯᒪᓂᐊᕐᓂᕋᖅᑕᐅᓪᓗᓂ ᒫᔾᔨ 9 ᑎᑭᓪᓗᒍ. ᑖᓐᓇ ᑐᒃᓯᕋᖅᑐᖅ 

ᕿᐱᓗᓚᐅᖅᐳᖅ ᐅᐃᒍᒋᐊᖅᑕᐅᓂᖓᑕ ᐊᑯᓂᐅᓂᖓᓂᒃ.  

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐃᖅᑯᓪᓕᐅᑎᖃᓚᐅᖅᐳᖅ ᐃᒪᓐᓇ: 

- ᐃᓗᓕᖓ 7 ᑕᕝᕙᓂ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖕᒋᓐᓄᑦ ᐱᖁᔭᖅ 

ᒐᕙᒪᒃᑯᑦ ᑎᒥᖁᑎᖏᑦ ᑎᓕᔭᐅᖕᒪᑕ ᐃᓗᐊᖅᑐᒃᑯᑦ “ᐃᑲᔪᕆᐊᖃᕐᖢᑎᒃ” ᑐᒃᓯᕋᖅᑐᓂᒃ ᑕᒪᓐᓇ 

ᐱᖃᓯᐅᔾᔨᖕᒪᑦ ᑐᒃᓯᕋᖅᑐᓂᒃ ᐅᖃᖃᑎᖃᓪᓚᑦᑖᕐᓂᕐᒥᒃ ᑐᑭᓯᓇᖅᓯᑎᒋᐊᒃᑲᓐᓂᕐᓗᒍ ᑖᓐᓇ 

ᑐᑭᓯᓇᑦᑎᐊᖏᑦᑐᖅ ᑐᒃᓯᕋᖅᑕᐅᔪᖅ ᓲᕐᓗ ᑖᓐᓇ ᐊᐱᖅᑯᑕᐅᓚᐅᖅᑐᖅ ᑭᓯᐊᓂᓕ 

ᓇᓕᓇᐃᖅᓯᒪᔾᔪᑎᖃᓚᐅᖏᒻᒪᑦ ᑕᐃᒪᓐᓘᓐᓃᑦ ᐆᒃᑐᕐᓂᕋᓗᐊᕐᒪᖔᑕ 

- ᑕᐃᒪᓐᓇᐅᑦᑐᒥᓕ, ᓇᓗᓇᖏᑦᑎᐊᖅᑎᓪᓗᒍ ᐊᑭᖃᕆᐊᖃᕐᓂᐊᕐᓂᖓ ᑕᒪᑐᒪ ᑭᐅᔭᐅᓇᓱᖕᓂᖓᓄᑦ, 

ᐱᔪᓐᓇᕐᓂᓕᒫᕐᒥᓂ ᐅᖃᖃᑎᖃᕋᓱᒋᐊᓕᐅᒐᓗᐊᑦ ᑐᒃᓯᕋᖅᑐᒥᒃ ᐱᒋᐊᓕᓵᕐᓂᕐᒥᓂ ᐊᑭᖃᕆᐊᖃᕐᓂᐊᕐᓂᖓ 

ᐱᓪᓗᒍ ᑭᓯᐊᓂᓕ ᐱᑕᖃᓚᐅᖏᒻᒪᑦ ᐊᑭᖃᕆᐊᖃᕐᓂᐊᕐᓂᖓ ᐅᖃᐅᓯᐅᓚᐅᖏᒻᒪᑦ ᑭᓯᐊᓂ ᑕᖅᑭᑦ 6-ᑲᓴᐃᑦ 

ᐊᓂᒍᖅᑎᓪᓗᒋᑦ ᑐᒃᓯᕋᐅᑕᐅᔪᖅ ᑐᓂᔭᐅᓚᐅᖅᑎᓪᓗᒍ ᑕᒪᓐᓇᓗ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᓵᖓᓄᐊᖅᓯᒪᓕᕇᖅᑎᓪᓗᒍ ᐅᐃᒍᒋᐊᖅᑕᐅᔪᒪᓂᖓᓄ ᒥᒃᓵᓄᑦ 

- ᑕᒪᓕ ᑐᒃᓯᕋᐅᑕᐅᔫᑦ ᖃᓄᐃᑦᑑᓂᖓᓄᑦ ᐅᐃᒍᒋᐊᕋᓐᓇᕋᔭᐅᖅᑑᒃᓴᐅᔫᒐᓗᐊᖅ ᐊᑐᕐᓗᒍ ᐃᓗᓕᖓ 11 

ᐱᖁᔭᕐᒥ, ᑖᓐᓇᓕ ᐃᓗᓕᒃᑲᓐᓂᖓ ᑖᔅᓱᒪ ᐃᓗᓕᖓ 11 ᐊᑐᖅᑕᐅᓚᐅᖅᑐᖅ ᒐᕙᒪᐅᑦ ᑎᒥᖁᑎᖓᓐᓄᑦ 

ᐅᐃᒍᒋᐊᕈᑎᖃᕈᒪᓂᕐᒧᑦ ᑖᓐᓇᐅᓚᐅᖏᒻᒪᑦ ᐃᓗᓕᒃᑲᓐᓂᖓ; 

- ᐅᐃᒍᒋᐊᕆᓂᖅ ᑕᖅᑭᑦ ᑎᓴᒪᑦ ᐅᖓᑖᓄᑦ, ᑖᒡᓱᒪ ᖃᓄᐃᑦᑑᓂᖓ ᑖᓐᓇᐅᒐᓗᐊᖅᑎᓪᓗᒍ, “ᓈᒻᒪᒃᑐᒥᒃ” 

ᐅᐃᒍᒋᐊᓂᐅᓚᐅᖏᒻᒪᑦ; 

- ᑕᒪᓐᓇᓗ ᒐᕙᒪᒃᑯᑦ ᑎᒥᖁᑎᖓᑦᑕ ᐱᔾᔪᑎᒋᔭᖓᑦ ᐱᓪᓗᒍ ᖃᐅᔨᒋᐊᕐᕕᖃᕆᐊᖃᕐᓂᖅ ᓈᒻᒪᖖᒋᓗᐊᓚᐅᕐᒪᑦ 

ᖃᐅᔨᒋᐊᕆᐊᖃᕐᓂᕐᒧᑦ ᐱᔾᔪᑕᐅᔭᕆᐊᖓ.  

 

ᐊᑐᓕᖁᔨᔾᔪᓯᐅᖅᑐᖃᓚᐅᖅᐳᖅ ᐊᓯᔾᔩᖁᔨᔪᓂᒃ ᐊᑐᐊᕆᐊᓕᖕᓂᒃ ᐊᑐᖅᑕᐅᔭᕆᐊᓕᖕᓂᒃᓗ. ᑕᒪᒃᑯᐊ 

ᐊᓯᔾᔨᕈᑕᐅᔭᕆᐊᓖᑦ ᑐᓴᖅᑕᐅᓂᕋᖅᑕᐅᓚᐅᕋᓗᐊᕐᖢᑎᒃ ᒥᓂᔅᑕᐅᑦ ᑭᐅᔾᔪᑎᖏᑦᑎᒍᑦ, ᑭᓯᐊᓂᓕ 

ᐅᖃᖅᓯᒪᔪᖅᑕᖃᓚᐅᖏᒻᒪᑦ ᐊᓯᔾᔨᕆᓖᑦ ᐊᓯᔾᔨᖅᑕᐅᓂᐊᕐᓂᖏᓐᓄᑦ ᑕᒪᓐᓇ ᑕᒻᒪᖅᑕᕐᓂᐅᓚᐅᖅᑐᖅ ᐊᑐᒃᑲᓐᓂᖁᓇᒍ. 

 

ᕿᒥᕐᕈᓂᖅ ᐅᓂᒃᑳᒥᒃ 18-148 

 

ᕿᒥᕐᕈᓂᐅᑦ ᖃᓄᐃᑦᑑᓂᖓ:  ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ 

ᒐᕙᒪᒃᑯᑦ ᑎᒥᖁᑎᖓᑦ ᐃᓚᐅᔪᖅ: ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓ 

ᐃᓗᓕᖏᑦ ᐊᑐᖅᑕᐅᔪᑦ:  ᐃᓗᓕᖓ 1, ᐃᓗᓕᖓ 23 

ᐋᖅᑭᒍᑕᐅᔪᖅ:    ᑕᑯᓇᒃᑕᐅᓂᖓ ᐊᖏᖅᑕᐅᔫᖓᓗᐊᖅ ᑭᓯᐊᓂ ᐊᑐᓕᖁᔭᐅᔪᑦ ᐊᖏᖅᑕᐅᖏᑦᑐᑦ 

 

ᑕᕝᓂᓕ ᑐᒃᓯᕋᖅᑕᐅᔪᖅ ᑭᒡᓕᓯᓂᐊᕈᑎᕕᓂᕐᓂᒃ ᑎᑎᕋᖅᓯᒪᔪᓂᒃ ᓄᓇᓖᑦ ᐊᑐᓃᖓᐅᕐᓗᒋᑦ ᐳᕙᒡᓗᖕᓂᐅᑦ 

ᓴᖅᑭᖃᑦᑕᕐᓂᖓᓄᑦ ᓄᓇᕗᒻᒥ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓᑦ ᑎᑎᕋᖅᓯᒪᔪᑦ ᐃᓚᖏᓐᓂᒃ 

ᓴᖅᑭᑦᑎᓚᐅᖅᑑᒐᓗᐊᑦ, ᑭᓯᐊᓂᓕ ᑭᑭᑦᑎᓚᐅᕐᒪᑕ ᓴᖅᑭᑦᑎᔪᒪᓇᑎᒃ ᓄᓇᓖᑦ ᓈᓴᐅᑎᖏᓐᓂᒃ ᓲᖃᐃᒻᒪ 

ᐅᓗᕆᐊᓴᕐᓂᖓᓄᑦ ᐃᓄᑭᓐᓂᖏᑦ ᐱᓪᓗᒋᑦ ᑭᒃᑰᓂᖏᓐᓂᒃ ᖃᐅᔨᔭᐅᑐᐃᓐᓇᕆᐊᖃᕐᓂᖏᓐᓄᑦ. 

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐊᖏᖃᑎᖃᓚᐅᖅᐳᖅ ᐱᓕᕆᕝᕕᖕᒥᒃ ᑕᒪᑐᒪ 

ᐅᓗᕆᐊᓇᕐᓂᖓᑕ ᓇᓗᐃᕐᕕᒃᓴᐅᓂᖓᓄᑦ ᑭᒃᑰᓂᖏᓐᓂᒃ ᐳᕙᒡᓗᖕᓂᕐᒧᑦ ᓇᓗᓇᐃᖅᑕᐅᓯᒪᔪᓄᑦ ᑕᒪᒃᑯᓄᖓ 

ᓄᓇᓕᖕᓄᑦ ᐃᓄᑭᑦᑐᓄᑦ ᐅᓄᖏᑦᑐᑯᐃᓪᓗ ᐳᕙᒡᓗᖕᓂᕋᖅᑕᐅᓯᒪᑎᓪᓗᒋᑦ. ᐅᖃᖅᓯᒪᓚᐅᕐᒪᑦ ᐊᑐᕆᐊᓕᓪᓚᑦᑖᒥᒃ 

ᒪᓕᒐᖅᑕᖃᖏᓐᓂᖓᓂᒃ ᓈᓴᐅᑏᑦ ᓴᖅᑭᑦᑎᔾᔪᑕᐅᒐᔭᕆᐊᖏᓐᓂᒃ ᓈᓴᐅᑎᑐᐃᓐᓇᐅᖏᑦᑐᓂᒃ, ᑭᓯᐊᓂ ᐊᑐᓂᑦ 

ᖃᐅᔨᒋᐊᖅᑕᐅᖃᑦᑕᕆᐊᖃᕐᓂᖏᓐᓂᒃ. ᐊᑐᓕᖁᔨᔾᔪᑎᖃᓚᐅᖅᐳᖅ ᐃᓚᖏᓐᓂᒃ ᑎᑎᕋᖅᓯᒪᔪᓂᒃ ᓴᖅᑭᑕᐅᖁᔨᓂᕐᒥᒃ, 

ᑭᓯᐊᓂ ᐊᑕᖏᖏᖢᒋᑦ. 

ᑕᐃᒪᓕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓᑦ ᐊᖏᖃᑎᖃᓚᐅᕋᓗᐊᕐᖢᑎᒃ ᑕᑯᓇᒃᑕᐅᓂᖏᓐᓂᒃ ᐃᓱᒪᒋᔭᐅᔪᑦ 

ᑕᕝᕙᓂᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐅᓂᒃᑳᖓᓂ, ᐊᑦᑕᕐᓇᖅᑐᒥᑦᑐᒪᖏᖢᑎᒃ 

ᓴᖅᑭᑦᑎᔪᒪᓚᐅᖏᒻᒪᑕ ᑎᑎᕋᖅᓯᒪᔪᓂᒃ.  

   

 

ᑕᒪᓐᓇ ᐃᒻᒥᒨᖓᔪᓂᒃ ᑎᑎᕋᖅᓯᒪᔪᓂᒃ ᐸᐸᑕᐅᔪᓂᒃ ᑎᒥᐅᔪᒧᑦ 

ᑕᑯᔭᐅᔪᓐᓇᕋᓗᐊᕐᒪᖔᑕ ᐃᖅᑲᓇᐃᔭᖅᑎᓂᑦ ᑕᒪᒃᑯᓂᖓ ᐊᑐᕆᐊᓕᖕᓂᑦ, 

ᐊᒻᒪᓗ ᑕᕝᕘᓇᑐᐊᖅ ᑎᑎᕋᖅᓯᒪᔪᑦ ᐊᑐᖅᑕᐅᔭᕆᐊᖃᖅᐸᑕ ᐱᖁᔭᖅᑎᒍᑦ 

ᐱᓕᕆᐊᒃᓴᓕᕆᓂᐅᑦ ᐱᔾᔪᑎᖓᒍᑦ, ᐊᒃᓱᕈᕐᓇᖅᑑᓐᓇᕐᒪᑦ - ᑭᓯᐊᓂᓕ 

ᐊᒃᓱᕐᓇᖅᑐᓪᓗᓂ ᐋᖅᑭᒍᑕᐅᓯᒪᔭᕆᐊᖃᕐᒪᑦ. ᑕᐃᒪᓐᓇᐅᖏᔾᔪᑎᒃᓴᓂᒃ 

ᐃᓕᓯᒪᔪᖃᖏᑉᐸᑦ ᓈᒻᒪᒃᑐᓂᒃ, ᐃᓅᑉ ᖃᐅᔨᔪᒪᓂᖓ ᐊᒻᒪ ᐊᓯᖏᑦ 

ᐃᒃᖠᐸᒍᑕᐅᔪᓐᓇᖅᑐᑦ (ᐱᖃᓯᐅᑎᓪᓗᒋᑦ ᐱᕋᔭᖕᓂᒃᑯᑦ, ᓲᕐᓗ 

ᑮᓇᐅᔭᓕᐅᕈᒪᓂᕐᒧᑦ ᐊᒻᒪᓗ/ᐅᕝᕙᓘᓐᓃᑦ ᐋᓐᓂᖅᓯᓇᓱᖕᓂᒃᑯᑦ ᐃᓄᖕᒥᒃ) 

ᐃᖅᑲᓇᐃᔭᖅᑎᓄᑦ ᑕᑯᓇᒃᑕᐅᑐᐃᓐᓇᕆᐊᖃᕐᒪᑕ ᑲᖖᒍᓇᖅᑐᑦ ᑎᑎᕋᖅᓯᒪᔪᑦ 

ᐊᖏᖅᑕᐅᓯᒪᖏᓪᓗᑎᒃ ᐱᖁᔭᖅᑎᒍᓪᓗ ᐱᔾᔪᑎᒃᓴᖃᖏᓪᓗᑎᒃ -- 

ᖃᐅᔨᒪᔭᐅᖕᒥᔪᖅ “ᐃᖅᑲᓇᐃᔭᖅᑏᑦ ᐸᒡᕕᓴᖕᓂᐊᓂᒃ” 

 

ᖁᓕᑦ ᐅᖃᐅᔾᔨᒋᐊᕈᑎᑦ ᐋᖅᑭᒍᑕᐅᓪᓗᑎᒃ ᐃᖅᑲᓇᐃᔭᖅᑎᓄᑦ 

ᐸᒡᕕᓴᒃᑕᐅᓂᕐᒧᑦ, ᑎᑎᕋᕐᕕᖓ ᑲᓇᑕᒥ ᑲᖖᒍᓇᖅᑐᓕᕆᓂᕐᒧᑦ ᑲᒥᓯᓇᐅᑦ, ᒫᔾᔨ 

2016 

ᖃᓄᐃᑉᐸᓪᓕᐊᓂᖅ ᐃᓱᒪᒋᔭᐅᔪᓪᓗ - ᓯᕗᒧᐊᒃᐸᓪᓕᐊᓂᖅ     
 
 

ᐱᔭᕆᐊᖃᓕᕐᒪᑦ. ᐊᓯᔾᔨᕐᓂᖅᑕᖃᕆᐊᖃᓕᕐᒪᑦ. ᐃᓗᐃᑦᑐᒥᒃ ᓈᕆᓯᒪᓗᓂᓗ 

ᕿᒥᕐᕈᓂᖅᑕᖃᕆᐊᖃᓕᕐᒪᑦ ᐱᖁᔭᐅᕙᒌᖅᑐᓂᒃ ᐊᒻᒪ ᓄᑖᕐᓂᒃ 

ᐱᖁᔭᖅᑕᖃᕆᐊᖃᓕᕐᒪᑦ ᑲᒪᔾᔪᑕᐅᔪᓐᓇᖅᑐᓂᒃ ᑲᖖᒍᓇᖅᑐᓕᕆᓂᕐᒧᑦ 

ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ.  

 

ᑭᓯᐊᓂᓕ ᐱᖁᔭᕐᓂᖅ ᐊᓯᔾᔩᓂᖅ ᑕᕝᕙᑑᖏᒻᒪᑦ. ᐱᖁᔭᐃᑦ ᓯᕗᓕᖅᑎᑕᖃᖖᒋᑎᓪᓗᒍ ᐱᓕᕆᓗᐊᕈᓐᓇᖏᒻᒪᑕ. 

ᑕᐃᒫᒡᓗ, ᐊᓯᔾᔨᕆᐊᖃᓕᕐᒥᖕᒪᑦ ᐃᓱᒪᖃᕐᓂᖅ ᑕᒪᑐᒥᖓ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᓴᖅᑭᑦᑐᑦ 

ᑭᖑᓪᓕᐅᑎᓗᒋᑦ ᐃᓱᒪᒃᓴᖅᓯᐅᕈᑕᐅᖃᑦᑕᕐᓂᖏᓐᓂᒃ “ᑭᑭᑕᐅᔪᓐᓇᕐᓗᑎᒃ”. ᓈᒻᒪᒃᓯᖕᒪᑦ ᑕᒪᒃᑯᐊ ᐱᓕᕆᐊᖑᔪᑦ 

ᑎᓕᔭᐅᓯᒪᔪᓄᑦ ᑲᒪᔨᐅᓂᕐᒧᑦ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᐱᔭᒃᓴᓄᑦ ᐊᑐᓂᑦ ᒐᕙᒪᒃᑯᑦ 

ᑎᒥᖁᑎᖏᓐᓂ ᐱᓕᕆᔾᔪᑎᒃᓴᖃᖅᑎᑕᐅᖁᓪᓗᒋᑦ, ᐱᓕᒻᒪᒃᓴᔭᐅᓯᒪᓗᑎᒃ ᐱᔪᓐᓇᕐᓂᖃᕐᓗᑎᒃᓗ 

ᐋᖅᑭᒍᑎᖃᕈᓐᓇᑦᑎᐊᖁᓪᓗᒋᑦ. ᐅᓪᓗᒥᐅᓕᕐᒪᑦ, ᕿᒥᕐᕈᐊᖅᖢᒋᑦ ᐃᖅᑲᓇᐃᔮᑦ ᓇᓕᖅᑲᖏᑦ ᐱᖃᓯᐅᔾᔨᓯᒪᔪᑦ ᐱᔭᒃᓴᒥᒃ 

ᐊᐅᓚᑕᐅᓂᖏᓐᓄᑦ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ, ᑕᒪᓐᓇ 

ᐱᒻᒪᕆᐅᓂᖓ ᐊᒃᓱᕈᓐᓇᕐᑑᓂᖓᓗ ᐱᓕᕆᐊᑦ ᐃᓕᓴᕆᔭᐅᓯᒪᖁᓪᓗᒍ ᑮᓇᐅᔾᔭᒃᓵᖕᒋᓪᓗ ᐋᖅᑭᒃᓯᒪᓗᑎᒃ 

ᓈᒻᒪᒋᐊᖅᑐᒥᒃ ᐋᖅᑭᒃᑕᐅᓯᒪᓗᑎᒃ. ᐱᔭᕆᐊᖃᓕᕐᒪᑦ ᐳᖅᑎᓂᖅᓴᓕᒫᑦ ᐊᖏᔪᖅᑲᐅᑏᑦ ᐃᓕᓴᖅᓯᔭᕆᐊᖃᕐᓂᖏᑦ 

ᑖᔅᓱᒪ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᐱᖁᔭᓕᐊᕆᓯᒪᖕᒪᑦ 

ᑐᖖᒐᕕᐅᓪᓗᓂ ᐱᓕᕆᓂᕐᒧᑦ ᐃᓱᒪᖅᓱᕐᓂᖃᑦᑎᐊᖅᑐᓂᒃ ᐃᓅᖃᑎᒌᖕᓂᕐᒥᒃ ᑕᑯᓇᑯᓘᔭᖅᑕᐅᖏᓐᓇᕋᓗᐊᖅᑎᓪᓗᒍ. 

ᐱᔭᕆᐊᖃᓕᕐᒪᑦ ᒥᓂᔅᑕᐃᑦ, ᒥᓂᔅᑕᐃᑦ ᑐᖓᓕᖏᑦ ᐊᒻᒪ ᐳᖅᑐᓱᓂᖅᓴᐃᑦ ᐊᖏᔪᖅᑕᐅᑏᑦ ᓯᕗᓪᓕᖅᑎᐅᓂᕐᒥᒃ 

ᓴᖅᑭᔮᖅᑎᑦᑎᔭᕆᐊᖃᓕᕐᒪᑕ ᒪᓕᒃᑕᐅᑎᑦᑎᓗᑎᒃ ᐱᖁᔭᖅᑎᒍᑦ ᐱᔭᓴᓂᒃ ᐊᑐᖁᔭᐅᔪᓂᒃ ᐱᖁᔭᖅᑎᒍᑦ ᐊᒻᒪᓗ 

ᐱᕈᖅᓴᐃᔾᔪᑕᐅᓗᓂ ᐃᖅᑲᓇᐃᔭᖅᑏᑦ ᑲᔪᖏᖅᓴᖅᑕᐅᓗᑎᒃ ᒪᓕᒋᐊᖃᕐᓂᕐᒥᒃ ᐃᓱᒪᒋᔭᐅᓂᖓᒍᑦ ᐱᔾᔪᑎᖓᒍᓪᓗ 

ᐱᖁᔭᐅᑦ. ᐊᑐᕆᐊᖃᓕᕐᒪᑦ ᑕᒪᓐᓇ ᖃᐅᔨᒪᔪᒻᒪᕆᐅᓂᖓ ᐃᓚᒋᔭᐅᑲᐅᑎᒋᔪᖅ ᐱᔭᒃᓴᖏᓐᓄᑦ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐊᒻᒪᓗ ᑖᓐᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ 

ᐱᓕᕆᔾᔪᑎᒃᓴᓂᒃ ᑐᓂᔭᐅᓯᒪᔭᕆᐊᖃᕐᓂᖓᓂᒃ ᐱᓕᕆᐊᕆᖃᑦᑕᖅᑕᖏᑦ ᕿᕕᐊᖅᑕᐅᑐᐃᓐᓇᖃᑦᑕᖁᓇᒋᑦ. 

 

ᐱᖁᔭᐃᑦ  

 

ᓄᓇᕗᑦ ᐊᕕᒃᑐᖅᓯᒪᔪᓂ ᑕᕝᕙᑑᓕᕐᒪᑦ ᑲᓇᑕᒥ ᓈᕆᓯᒪᑦᑎᐊᖅᑐᒥᒃ ᕿᒥᕐᕈᓂᖃᖅᓯᒪᖏᑦᑐᓂ 

ᐱᖁᔭᖃᕆᐊᖃᕈᑎᕕᓂᕐᒥᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᐱᖁᔭᕐᒥᖕᓂᒃ. ᐊᕕᒃᑐᖅᓯᒪᔪᓂ ᑕᕝᕙᑑᖕᒪᑦ 

ᑲᓇᑕᒥ ᐃᓕᖅᓴᖅᓯᓯᒪᓇᓂ, ᐱᖁᔭᖅᑎᒍᑦ, ᑕᒪᓐᓇ ᑲᒪᒋᔭᐅᔾᔪᓯᖏᑦ ᑲᖖᒍᓇᖅᑐᑦ ᐃᓅᓕᓴᖅᑕᐅᓂᕐᒧᐊᖓᔪᑦ 

ᐊᔾᔨᒋᖏᑦᑎᐊᒻᒪᕆᒃᑕᖓᓂᒃ ᐊᑐᖅᑕᐅᔾᔪᓯᖃᕐᒪᑦ ᑲᒪᒋᔭᐅᓂᖏᓐᓄᑦ ᐊᓯᖏᑦ ᐃᒻᒥᒨᖓᔪᑦ ᑎᑎᕋᖅᓯᒪᔪᖁᑎᖏᑦᑕ. 

ᑕᐃᒪᓐᓇᐅᓚᐅᕐᒥᖕᒪᑦ ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖑᓯᒪᔪᓂ, ᑲᔪᖏᖅᓱᖅᐸᒃᑲ ᓄᓇᕗᒻᒥ ᒐᕙᒪᒃᑯᑦ ᐱᒋᐊᖅᑎᑦᑎᖁᓪᓗᒋᑦ 

ᓈᕆᓯᒪᔪᒥᒃ ᕿᒥᕐᕈᓂᕐᒥᒃ ᑖᔅᓱᒥᖓ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ 

ᑕᐅᑐᒐᖃᕐᓗᑎᒃ ᐊᓯᔾᔨᕆᐊᕈᑎᓂᒃ ᐱᖃᓯᐅᔾᔨᓂᕐᒥᒃ ᐱᖁᔭᐃᑦ ᐅᓪᓗᒥᒧᑦ ᐊᖑᒻᒪᑎᓕᖁᓪᓗᒋᑦ ᐃᖅᑲᓇᐃᔭᐅᑎᓄᑦ 

ᐱᖁᔭᕐᓗ ᑕᑯᒃᓴᕈᖅᑎᒃᑲᓐᓂᕐᓗᒍ ᐃᒃᐱᒋᔭᐅᑦᑎᐊᕐᓗᓂᓗ. ᓄᓇᕗᑦ ᓯᕗᓪᓕᖅᐸᐅᓪᓗᓂ ᐊᕕᒃᑐᖅᓯᒪᔪᓂ ᑲᓇᑕᒥ 

ᐱᔭᕆᐊᖃᓕᖅᑎᑦᑎᓚᐅᕐᒪᑦ ᒐᕙᒪᒃᑯᑦ ᑎᒥᖁᑎᓕᒫᖏᓐᓂᒃ ᖃᐅᔨᒃᑲᐃᖃᑦᑕᖁᓪᓗᒋᑦ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒥᒃ ᐃᓗᐊᕈᓐᓃᕈᑕᐅᔪᓐᓇᖅᑐᒥᒃ ᐱᓕᕐᓗᒍᑕᐅᔪᓂᒃ ᑲᖖᒍᓇᖅᑐᕆᔭᐅᔪᑦ. ᑕᒪᓐᓇ 

ᐱᒋᐊᕈᑎᑐᐃᓐᓇᐅᓚᐅᕐᒪᑦ, ᑭᓯᐊᓂᓕ ᒥᑭᓗᐊᕐᖢᓂ. ᐊᓯᖏᑦ ᐊᓯᔾᔨᕆᐊᕈᑎᒃᓴᐃᑦ ᐃᓱᒪᒃᓴᖅᓯᐅᕈᑕᐅᔭᕆᐊᖃᕐᒪᑕ 

ᐱᔪᓐᓇᖅᑎᑦᑎᓃᑦ ᐱᓪᓗᒍ ᓯᕗᓕᐅᕆᓂᒃᑯᑦ ᐅᖃᐅᓯᖃᕈᓐᓇᕐᓂᕐᒧᑦ, ᐅᓇ “ᑭᒃᑯᑐᐃᓐᓇᕐᓄᑦ ᐱᔭᕆᐊᖃᕐᓂᖓᓄᑦ” 

ᐊᑐᕈᓐᓃᕈᑕᐅᔪᓐᓇᖅᑐᑦ ᓴᖅᑭᑦᑎᓂᕐᒧᑦ ᐊᑐᖖᒋᑎᑕᐅᔪᓄᑦ ᑭᒃᑯᑐᐃᓐᓇᐃᑦ ᑐᓴᐅᒪᑦᑎᐊᖁᓪᓗᒋᑦ ᐱᕕᔾᔪᐊᖑᔪᓂᒃ 

ᐃᓱᒪᒋᔭᐅᔪᖅᑕᖃᓕᕌᖓᑦ ᓇᖕᒥᓂᖅ ᐊᒃᑐᖅᑕᐅᔾᔪᑕᐅᒐᔭᖅᑐᓂᒃ, ᐊᓯᔾᔨᕆᐊᕈᑎᓂᒃ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐱᔪᓐᓇᖅᑕᖏᓐᓄᑦ ᑕᒪᒃᑯᐊ ᑎᑎᕋᕐᕕᖓᓐᓂᑦ ᐊᑐᓕᕈᔭᐅᓯᒪᔪᑦ 

ᐊᑑᑎᖃᓪᓚᑦᑖᖁᓪᓗᒋᑦ, ᕿᒥᕐᕈᔭᐅᔭᕆᐊᖃᖅᑎᑦᑎᓂᖅ ᑲᖖᒍᓇᖅᑐᑎᒍ ᐊᒃᑐᖅᑕᐅᓂᕐᒧᑦ ᖃᐅᔨᒋᐊᕈᑕᐅᔪᓂᒃ 

ᐱᕙᒌᔭᖅᑕᐅᖃᑦᑕᖅᑐᓄᑦ ᓄᑖᑦ ᐱᓕᕆᐊᒃᓴᐃᑦ ᐃᓱᒪᒃᓴᖅᓯᐅᕈᑕᐅᑎᖏᑦᑎᒍᑦ ᐅᕝᕙᓘᓐᓃᑦ ᐱᓕᕆᐊᖑᕙᒌᖅᑐᑦ 

ᐊᓯᔾᔨᖅᑕᐅᕙᓪᓕᐊᔪᓄᑦ, ᐊᒻᒪᓗ ᒪᓕᒃᑕᐅᓗᓂ ᑭᓯᐊᓂᐅᓗᓂ ᐊᑐᓕᖅᑎᑕᐅᓂᖓ “ᐃᒻᒥᒨᖓᓂᖅ ᐃᓱᒪᒋᓯᒪᓗᒍ” 

ᑕᒪᒃᑯᓄᖓ ᓄᑳᕐᓄᑦ ᐱᓕᕆᐊᖑᓂᐊᖅᑐᓄᑦ.   

 

ᐅᖃᕆᐊᒃᑲᓐᓂᕐᓗᖓᓗ ᐊᒃᓱᑲᓪᓚᒃ ᑖᒃᑯᐊ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓᑦ ᓴᓇᖁᓪᓗᒋᑦ 

ᐃᓅᓕᓴᖅᑕᐅᓂᕐᒧᑦ ᑐᕌᖓᔪᓂᒃ ᑲᖖᒍᓇᖅᑐᓕᕆᓂᕐᒧᑦ ᐱᖁᔭᕐᓂᒃ ᐃᓕᓴᖅᓯᓯᒪᓗᑎᒃ ᑐᓂᖃᑦᑕᐅᑎᔭᕆᐊᖃᕐᓂᕐᒥᒃ 

ᐃᒻᒥᒨᖓᔪᓂᒃ ᐃᓅᓕᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᐊᑐᐃᓐᓇᐅᑎᑦᑎᖁᓪᓗᒋᑦ ᐃᓅᓕᓴᐃᑦᑎᐊᕐᓂᕐᒥᒃ 

ᑭᒃᑯᑐᐃᓐᓇᕐᓄᑦ, ᐊᑕᐅᑦᑎᒃᑯᓪᓗ ᐃᓕᓴᕆᓯᒪᓗᒋᑦ ᐱᔪᓐᓇᐅᑎᖏᑦ ᐃᑲᔪᖅᑕᐅᔪᑦ ᐃᓅᓕᓴᖅᑕᐅᔪᓪᓗ 

ᖃᐅᔨᒪᔭᕆᐊᖃᕐᓂᖏᑦ, ᑐᑭᓯᐊᒪᓗᑎᒃ ᐸᐸᐃᓐᓇᕐᓗᒍᓗ ᐊᐅᓚᑦᑎᔪᓐᓇᕐᓂᖅ ᖃᓄᖅ ᐃᒻᒥᒨᖓᔪᑦ 

ᐃᓅᓕᓴᖅᑕᐅᓂᕐᒧᑦ ᑎᑎᕋᖅᓯᒪᔪᑦ ᐊᑐᖅᑕᐅᖕᒪᖔᑕ ᐅᖃᐅᓯᖃᑦᑕᕐᒪᖔᑕᓗ. ᑕᒪᓐᓇ ᐊᑯᓂ ᐊᑐᓕᖁᔭᓃᓯᒪᓕᕐᒪᑦ. 

ᑖᓐᓇ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᐅᓪᓗᒥ ᐊᑐᖅᑐᖅ 

ᐃᓅᓕᓴᖅᑕᐅᓂᕐᒧᑦ ᑎᑎᕋᖅᓯᒪᔪᑦ ᐊᑐᕈᑎᖃᕐᓂᖏᑦ ᐊᔾᔨᒋᑎᖢᒍ ᐃᒻᒥᒨᖓᔪᑦ ᑎᑎᕋᖅᓯᒪᔪᖏᓐᓄᑦ 

ᐊᖑᒻᒪᑎᖖᒋᓗᐊᕐᒪᑦ ᐱᑕᖃᕆᐊᓕᖕᓄᑦ ᐋᓐᓂᐊᖃᕐᓇᖏᑦᑐᓕᕆᓂᕐᒥ ᐅᕝᕙᓘᓐᓃᑦ ᐃᓅᓕᓴᖅᑕᐅᔪᓄᑦ 

ᐊᐅᓚᑦᑎᔾᔪᑕᐅᔪᓐᓇᖖᒋᓗᐊᕐᒪᑦ ᓇᖕᒥᓂᖅ ᐃᓅᓕᓴᖅᑕᐅᓂᕐᒧᑦ ᑎᑎᖃᖅᓯᒪᔪᖁᑎᒥᖕᓂᒃ. ᐱᑕᖃᕆᐊᖃᒻᒪᕆᖕᒪᑦ 

ᑐᑭᒧᐊᒃᑎᑕᐅᓂᕐᒥᒃ ᐊᒻᒪᓗ ᓇᓗᓇᐃᔭᖅᓯᒪᑦᑎᐊᒃᑲᓐᓂᕐᓗᒍ ᑕᒪᑐᒧᖓ ᖃᓄᐃᖏᑦᑐᓄᑦ ᓄᑕᐅᒃᐸᑕ, ᐊᑐᖅᑕᐅᒃᐸᑕ 

ᐅᖃᐅᓯᐅᒃᐸᑕᓗ ᐃᒻᒥᒨᖓᔪᑦ ᐃᓅᓕᓴᖅᑕᐅᓂᕐᒧᑦ ᑎᑎᕋᖅᓯᒪᔪᑦ ᑕᒪᒃᑯᐊ ᐃᓅᓕᓴᐃᔩᑦ ᐱᔮᕆᖏᓪᓗᑎᒃ 

ᐱᓂᕐᓗᒍᑎᖃᖃᑦᑕᖁᓇᒋᑦ ᑖᑦᓱᒥᖓ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ 

ᐱᖁᔭᖅ ᐅᓪᓗᑕᒫᑦ. 

 

ᐊᑐᐊᒐᐃᑦ 

 

ᑕᐃᒪᓕ ᐊᒃᓱᕈᕐᖢᖓ ᐊᑐᓕᖁᔨᕗᖔᕈᑎᖃᖅᐳᖓ ᓈᕆᓯᒪᔪᒥᒃ ᕿᒥᕐᕈᓂᖅᑕᖃᖁᓪᓗᒍ ᐊᑐᐊᒐᕐᓂᒃ 

ᐊᑐᐊᕆᐊᓕᖕᓂᒃᓗ ᐱᓪᓗᒍ ᑲᒪᒋᔭᐅᓂᖏᑦ ᖃᕋᓴᐅᔭᖅᑎᒍᑦ ᑎᑎᕋᖅᓯᒪᔪᑦ. ᐊᑐᖅᓯᒪᔭᓐᓂᓕ, ᐊᑐᐊᒐᐅᕙᒌᖅᑐᑦ 

ᓇᓂᔭᕐᓂᖏᒻᒪᑕ, ᑎᑎᕋᑦᑎᐊᖅᓯᒪᓇᑎᒃ ᐱᑐᖃᐅᓂᖏᓐᓗ ᓇᓗᓇᕋᑎᒃ. ᐊᑕᐅᓯᐊᕋᓗᐊᕐᖢᓂ, ᐅᖃᐅᓯᖃᖅᑐᖃᕐᒪᑦ 

ᐱᖁᔭᕐᒥᒃ ᓄᓇᕗᒻᒥ ᐱᑕᖃᖏᑦᑐᒥᒃ. ᐊᑐᐊᒐᖅᑕᖃᐅᖏᒻᒪᑦ ᓇᒃᓴᒐᑯᓗᐃᑦ ᐊᑐᖅᑕᐅᖃᑦᑕᕐᓂᖏᓐᓄᑦ ᐅᕝᕙᓘᓐᓃᑦ 

ᓇᖕᒥᓂᖅ ᐃᕐᖐᓐᓇᖅᑕᐅᑎᑎᒍᑦ ᐃᖅᑲᓇᐃᔭᕈᑎᖃᖃᑦᑕᓂᕐᒧᑦ ᓄᓇᕗᒻᒥ ᒐᕙᒪᒃᑯᑦ ᐱᔭᒃᓴᖏᓐᓂᒃ, ᑭᓯᐊᓂᓕ 

ᓇᓗᓇᖏᑦᑎᐊᕐᒪᑦ ᑕᒪᑐᒪ ᐊᑐᖅᑕᐅᖃᑦᑕᕐᓂᖏᓐᓂᒃ. ᐅᖃᖅᓯᒪᔪᖃᖏᒻᒪᑦ ᖃᖓᒃᑯᑦ ᐊᑐᖅᑕᐅᔪᓐᓇᕐᓂᖏᓐᓂᒃ 

ᓇᖕᒥᓂᕆᔭᐅᔪᑦ ᓇᒃᓴᒐᐃᑦ/ᐃᕐᖐᓐᓈᖅᑕᐅᑎᑦ. ᖃᓄᕐᓕ ᑕᒪᒃᑯᐊ ᑕᒪᒃᑯᑎᒎᓇᖅ ᑎᑎᕋᖅᑕᐅᕙᓪᓕᐊᔪᑦ 

ᐸᐸᑕᐅᓂᐊᖅᐸᑦ ᓯᕗᓂᒃᓴᒥ ᖃᐅᔨᒋᐊᕈᑕᐅᔪᓐᓇᕐᓂᐊᕐᒪᑕ? ᐱᑕᖃᖅᐸ ᐅᓗᓂᐊᕋᓇᖅᑐᒥᔾᔭᐃᒃᑯᑎᖏᓐᓄᑦ 

ᐱᑕᖃᕆᐊᓕᖕᓂᒃ? ᑐᑭᓯᓇᑦᑎᐊᖅᐹ ᑕᒪᒃᑯᐊ ᓇᖕᒥᓂᕆᔭᐅᔪᑦ ᓇᒃᓴᒐᐃᑦ ᐅᕝᕙᓘᓐᓃᑦ ᓇᖕᒥᓂᖅ ᐃᕐᖐᓐᓈᑕᕈᑎᑦ 

ᒐᕙᒪᒃᑯᑦ ᐱᓕᕆᐊᖏᓐᓄᑦ ᐃᓗᓕᖏᑦ ᕿᓂᕐᕕᐅᑐᐃᓐᓇᕆᐊᖃᕐᓂᖏᓐᓄᑦ ᑐᒃᓯᕋᖅᑕᐅᔪᖃᖅᑎᓪᓗᒍ 

ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅᑎᒍᑦ ᐊᐱᖅᑯᑕᐅᔪᒧᑦ? 

ᑐᑭᓯᐅᒪᓂᖅᑕᖃᖅᐹ ᐅᕝᕙᓗ ᐱᔭᕆᐊᖃᖅᑐᖃᖅᐹ ᐃᖅᑲᓇᐃᔭᖅᑎ ᓄᓇᕗᒻᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᕈᓐᓃᖅᐸᑦ 

ᑕᒪᒃᑯᐊ ᒐᕙᒃᑯᓐᓄᑦ ᑐᕌᖓᔪᓕᒫᑦ ᑎᑎᕋᖅᓯᒪᔪᑦ ᓄᒃᑎᖅᑎᖅᑕᐅᑦᑎᐊᖁᓪᓗᒋᑦ ᓄᓇᕗᒻᒥ ᒐᕙᒪᒃᑯᑦ 

ᐃᖅᑲᓇᐃᔭᐅᑎᖏᓐᓄᑦ ᐊᒻᒪᓗ ᐲᔭᖅᑕᐅᓗᑎᒃ ᓇᖕᒥᓂᖅ ᓇᒃᓴᒐᕐᓂᑦ/ᐃᕐᖐᓐᓈᑕᕈᑎᓂᑦ. 

 

ᓱᕐᕋᖕᓇᖅᑐᖅ ᑲᖖᒍᓇᖅᑐᓕᕆᓂᕐᓗ 
 

ᐱᕋᔭᖕᓇᕈᓐᓃᖅᑎᑕᐅᑎᓪᓗᒍ ᓱᕐᕋᖕᓇᖅᑐᑦ ᐊᑕᖏᕐᖢᑎᒃ ᑲᓇᑕᒥ ᐊᕕᒃᑐᖅᓯᒪᔪᓕᒫᑦ ᐱᓇᓱᐊᒡᒐᖅᓯᒪᖕᒪᑕ 

ᑲᖖᒍᓇᖅᑐᓕᕆᓂᕐᒥᒃ ᑕᒪᓐᓇ ᓱᕐᕋᖕᓇᖅᑐᓂᒃ ᓂᐅᕕᖃᑦᑕᕐᓂᖅ ᐱᓪᓗᒍ. ᑲᓇᑕᒥ ᐱᔭᖕᓇᕈᓐᓃᕋᓗᐊᖅᑎᓪᓗᒍ, 

ᓱᕐᕋᖕᓇᖅᑐᖅ ᐱᕋᔭᖕᓇᐅᖕᒪᑦ ᓱᓕ ᐅᓄᖅᑐᓂ ᐊᓯᖏᓐᓂ ᓄᓇᓕᕐᔪᐊᓂ, ᐱᖃᓯᐅᑎᓪᓗᒍ ᐊᒥᐊᕆᒃᑲᐃᑦ ᐊᒻᒪᓗ 

ᑐᑭᓯᓇᑦᑎᐊᖏᖢᓂᓗ ᖃᓄᖅ ᓱᕐᕋᖕᓇᖅᑑᑦ ᐱᕋᔭᖏᑦᑐᒥᒃ ᐊᑐᖅᑕᐅᓂᖓ ᐊᑐᖅᑕᐅᒐᔭᕐᓂᖓ ᐊᓯᖏᓐᓂᑦ 

ᓄᓇᕐᔪᐊᓂᑦ ᐃᓯᕈᓐᓇᖖᒋᑎᑦᑎᔾᔪᑕᐅᓗᓂ ᓄᓇᓕᕐᔪᐊᖓᓐᓄᑦ ᐅᕝᕙᓘᓐᓃ ᐱᖁᔭᖅᑎᒍᑦ ᐱᓂᕐᓗᒃᑐᖃᖅᑎᑐᓪᓗᒍ 

ᓄᓇᓕᕐᔪᐊᕆᖖᒋᑕᒥᓃᓪᓗᓂ. ᐊᒻᒪᓗᒃᑲᓐᓂᖅ, ᐱᕋᔭᖕᓇᖏᒃᑲᓗᐊᖅᑎᓪᓗᒍ, ᓱᕐᕋᖕᓇᖅᑐᒥᒃ ᐊᑐᖃᑦᑕᕐᓂᖅ 

ᑕᐅᑐᒃᑕᐅᖕᒪᑦ ᓱᓕ ᐊᔾᔨᒌᒃᑎᑦᑎᖏᓐᓂᒃᑯᑦ ᓈᒻᒪᒃᓴᖏᓐᓂᒃᑯᓪᓗ. ᐱᔭᕆᐊᖃᖅᑐᒻᒪᕆᐅᖕᒪᑦ ᑕᒪᒃᑯᐊ ᐃᒻᒥᒨᖓᔪᑦ 

ᑎᑎᕋᖅᓯᒪᔪᓂ ᑕᒪᒃᑯᐊ ᓂᐅᕕᖃᑦᑕᖅᑐᑦ ᐱᕋᔭᖕᓇᖏᑦᑐᒥᒃ ᓱᕐᕋᖕᓇᖅᑐᒥᒃ ᓴᐳᒻᒥᔭᐅᓂᖏᓐᓂᒃ ᐊᒻᒪᓗ 

ᑕᑯᔭᐅᔾᔭᐃᒃᑯᑎᖏᓐᓂᒃ ᐱᑕᖃᕆᐊᖃᕐᖢᓂ ᐱᔮᖅᑯᒧᑦ ᐱᔮᖅᑯᑕᐅᖏᑦᑐᒧᓪᓘᓐᓃᑦ ᓴᖅᑭᑕᐅᖁᓇᒋᑦ. 

ᐃᓱᒪᒃᓴᖅᓯᐅᕈᑕᐅᑦᑎᐊᕆᐊᖃᕐᒪᑦ ᖃᓄᑎᒋᒃ ᑎᑎᕋᖅᓯᒪᔪᓂᒃ ᓄᐊᑦᑎᔪᓐᓇᕐᓂᕐᒃ, ᑕᑯᔭᐅᔾᔭᐃᒃᑯᑎᖏᓪᓗ 

ᖃᕋᓴᐅᔭᖅᑎᒍᑦ ᐊᒻᒪᓗ ᐸᐸᑕᐅᓂᖏᓐᓄᑦ ᓱᕋᒃᑎᖅᑕᐅᓂᖏᓐᓄᓪᓗ ᓄᐊᑕᐅᓯᒪᔪᑦ ᐊᑐᖅᑕᐅᔾᔮᔪᓐᓃᕌᖓᒥᒃ. 

ᓈᒪᒃᑎᐊᖅᑐᒥᒃ ᐃᒻᒥᒃᑰᖓᔪᒥᒃᓗ ᑲᖖᒍᓇᖅᑐᓕᕆᓂᒃᑯᑦ ᐊᒃᑐᖅᑕᐅᓂᕐᒧᑦ ᖃᐅᔨᒋᐊᕐᓂᖅᑕᖃᕆᐊᓕᒃ ᑕᒪᒃᑯᐊ 

ᑲᖖᒍᓇᖅᑐᓕᕆᓂᒃᑰᖓᔪᑦ ᓇᓕᓇᐃᖅᑕᐅᓯᒪᖁᓪᓗᒋᑦ ᐋᖅᑭᒍᑕᐅᓗᑎᒃᓗ .  

 

ᓯᕗᓕᖅᑎᖃᕐᓂᖅ ᓈᒻᒪᒃᑯᑎᒃᓗ ᐱᓕᕆᔾᔪᑎᖃᕐᓂᖅ  

 

ᑕᑉᐱᑲᓂ ᐅᖃᐅᓯᕆᓯᒪᖕᒪᑦ, ᐱᖁᔭᐃᑦ ᐱᐅᓂᖅᐹᖑᒐᓗᐊᑦ ᐊᒻᒪ ᐊᑐᐊᒐᐃᑦ ᐊᑐᐊᕆᐊᓖᓪᓗ ᐱᐅᓂᖅᐹᖑᒐᓗᐊᑦ 

ᐊᑐᕈᑎᖃᔾᔮᖏᒻᒪᑕ ᓯᕗᓕᖅᑎᑕᖃᖏᑉᐸᑦ. ᑖᓐᓇ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ 

ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᐃᓕᓯᔾᔪᑕᐅᖕᒪᑦ ᐱᔭᒃᓴᑦᑎᐊᕙᖕᓂᒃ ᒐᕙᒪᒃᑯᑦ ᑎᒥᖁᑎᖏᓐᓄᑦ. ᐃᒻᒥᒃᑰᖓᔪᓂᒃ 

ᓇᐅᑦᑎᖅᓱᕐᓂᖅᑕᖃᖅᑎᑦᑎᖕᒪᑦ ᑕᕝᕘᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒃᑯᑦ ᑕᒪᒃᑯᐊ ᒐᕙᒪᒃᑯᑎ 

ᑎᒥᖁᑎᖏᑦ ᒪᓕᒃᓯᒪᖁᓪᓗᒋᑦ ᐱᖁᔭᕐᒧᑦ. ᑭᓯᐊᓂᓕ ᑖᓐᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ 

ᐊᑐᓕᖁᔨᕗᖔᕈᑎᓕᐅᕈᓐᓇᑐᐃᓐᓇᕐᒪᑦ. ᐅᓄᖅᑐᑦ ᒐᕙᒪᒃᑯᑦ ᑎᒥᖁᑎᖏᑦ ᐃᓕᑉᐸᓪᓕᐊᓯᒪᖕᒪᑕ ᐊᕐᕌᒎᓯᒪᔪᓂ 

ᐅᓄᖏᑦᑐᑯᓕᐃᑦ, ᐱᑕᖃᖅᐸᑦ, ᖃᓄᐃᓕᒋᐊᖅᑕᐅᔾᔪᑕᐅᓲᖑᖕᒪᑕ ᐃᓱᓕᕝᕕᒋᑎᑕᐅᔪᑦ ᐱᖁᔭᖅᑎᒍᑦ 

ᓱᖁᑎᒋᔭᐅᑎᓐᓇᒋᑦ, ᐅᕝᕙᓘᓐᓃᑦ ᐊᑐᐊᖅᑕᐅᔭᕆᐊᓖᑦ ᐱᖁᔭᖅᑎᒍᑦ ᑐᑭᓯᓇᕈᓐᓃᖅᑎᑕᐅᓪᓗᑎᒃ, ᐅᕝᕙᓗ 

ᑭᐅᖏᑉᐸᑕ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᑎᑎᕋᖅᑕᖏᓐᓄᑦ ᐅᕝᕙᓘᓐᓃᑦ 

ᐊᑐᓕᖁᔭᕋᓗᐊᖏᖏᑦᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐃᓱᒪᒋᔭᐅᖏᑉᐸᑕ 

ᐋᒃᑳᖅᑕᐅᑦᑎᐊᒻᒪᕆᒃᐸᑕᓘᓐᓃᑦ. ᑕᒪᓐᓇ ᐱᖁᔭᖅᑎᒍᑦ ᐃᓱᒪᓗᓇᖅᑑᖏᒻᒪᑦ. ᓯᕗᓕᖅᑎᖃᕐᓂᒥᒃ ᐱᔾᔪᑎᖃᕐᒪᑦ. 

ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒧᑦ ᐱᓕᕆᐊᖑᔪᑦ 

ᓯᕗᓪᓕᐅᑎᑕᐅᒐᔪᖏᒻᒪᑕ ᐃᓱᒪᒋᓪᓗᒋᑦ ᐊᓯᖏᑦ ᐱᔭᒃᓴᖏᓐᓄᑦ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ 

ᓴᐳᒻᒥᔭᐅᓂᖏᓐᓄᑦ ᐱᖁᔭᖅᒧᑦ ᑐᑭᒧᐊᒃᑎᑦᑎᔨᓄᑦ. ᑕᒪᓐᓇ ᐊᑐᕈᓐᓇᖅᑎᑕᐅᖕᒪᑦ ᓯᕗᓕᖅᑎᓂᑦ ᐊᔪᖖᒋᑎᑕᐅᒐᒥ 

ᑭᓯᐊᓂ, ᐊᒻᒪᓗᖃᐃ ᑕᐃᒪᓐᓇ ᓂᕆᐅᒋᔭᐅᖕᒪᑦ - ᓲᖃᐃᒻᒪ ᓯᕗᓕᖅᑎᐅᔪᑦ ᓯᕗᓪᓕᐅᔾᔨᓯᒪᓂᖏᓐᓄᑦ ᐊᓯᖏᓐᓂᒃ 

ᑐᑭᒧᐊᒃᑎᑦᑎᔨᐅᑦ ᐱᓕᕆᔭᖏᓐᓂᒃ. ᐃᖅᑲᓇᐃᔭᖅᑎᑦ ᐃᓱᓕᑦᑕᕐᕕᖃᕐᒪᑕ ᓈᒻᒪᖖᒋᓗᐊᕐᖢᑎᒃᓗ 

ᐱᔭᕆᐊᖃᖅᑕᓕᒫᖏᓐᓄᑦ ᐱᓕᕆᕝᕕᐅᑦ. ᑕᑯᔪᒪᓂᕐᒧᑦ ᑎᑎᕋᖅᓯᒪᔪᓂᒃ ᑐᒃᓯᕋᐅᑎᑦ ᑕᒪᒃᑯᑎᒎᓈᖅᑐᑦ 

ᓯᕗᓪᓕᐅᔾᔭᐅᓯᒪᖏᒻᒪᑕ. ᐅᓄᖏᑦᑐᑯᓘᖕᒪᑕ ᓄᓇᕗᒻᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ ᐱᓕᕆᐊᖃᕐᖢᑎᒃ 

ᐃᑲᔪᖅᑐᐃᓂᕐᒥᒃ ᑲᖖᒍᓇᖅᑐᓕᕐᓂᖅ ᐱᓪᓗᒍ. ᑲᖖᒍᓇᖅᑐᓕᕆᓂᒃᑯᑦ ᐃᓱᒫᓘᑕᐅᔪᑦ ᐊᒻᒪ ᐃᓱᒪᒋᔭᐅᔪᑦ 

ᐃᓱᒪᒋᔭᐅᖏᒻᒪᑕ ᑭᐅᒋᐊᕐᓂᒃᑯᑐᐊᖅ ᑭᓯᐊᓂ ᓯᕗᓕᐅᖅᑕᐅᖏᖢᑎᒃ. ᑕᒪᒃᑯᐊ ᐅᓄᖅᓯᕙᓪᓕᐊᓂᖏᑦᑕ 

“ᑐᓴᐅᒪᔾᔪᑎᓂᒃ ᖃᐅᔨᒃᑲᖃᑦᑕᐅᑎᓂᕐᒧᑦ ᐊᖏᖃᑎᒌᒍᑎᑦ” ᐅᔾᔨᖅᓴᖅᑕᐅᑦᑎᐊᕆᐊᖃᕐᒪᑦ ᑲᖖᒍᓇᖅᑐᓕᕆᓂᕐᒧᑦ 

ᐃᓱᒪᒋᔭᐅᔪᑦ, ᑭᓯᐊᓂᓕ ᐅᔾᔨᖅᓱᕐᓂᖅ ᐃᓚᑰᖅᑯᐃᔨᖕᒪᑦ. ᐱᓕᒻᒪᒃᓴᐃᓂᖅ ᓄᑖᕐᓄᑦ ᐊᑐᐃᓐᓇᖃᕐᓂᕐᒧᑦ 

ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᑐᑭᒧᐊᒃᑎᑦᑎᔨᓄᑦ ᓈᒻᒪᖖᒋᓗᐊᖅᑯᐃᔨᖕᒪᑕ 

ᐋᖅᑭᒍᑕᐅᔪᓐᓇᕆᐊᖓ, ᑕᒪᓐᓇᐅᒐᓗᐊᖅᑎᓪᓗᒍ ᐱᔭᕆᑐᔪᒻᒪᕆᒃ ᖃᐅᔨᒪᓂᒻᒪᕆᖃᕆᐊᖃᕐᓂᖅ ᐊᑑᑎᖃᑦᑎᐊᖅᑐᒥᒃ 

ᐋᖅᑭᒍᓯᐅᕈᓐᓇᕐᓂᕐᒧᑦ ᐱᔭᕆᑐᔪᓂᒃ ᑲᖖᒍᓴᖅᑐᓕᕆᓂᕐᒧᑦ ᐃᓱᒪᒋᔭᐅᔪᓂᒃ.  

 

ᐊᑐᐃᓐᓇᖃᕐᓂ ᑐᓴᐅᒪᔾᔪᑎᓂᒃ ᐊᒻᒪᓗ ᑲᖖᒍᓇᖅᑐᓂᒃ ᓴᐳᒻᒥᒃᓯᓂᖅ ᐱᒋᐊᖅᑎᑕᐅᒐᔪᖕᒪᑕ ᐃᑲᔪᖅᑕᐅᔪᒪᔪᓄᑦ. 

ᑕᐃᒪᓐᓇᓗ ᑕᒪᑐᒥᖓ ᐱᔾᔪᑎᖃᕐᖢᓂ ᐊᐅᒪᕙᓪᓕᐊᓂᖃᕐᒪᑦ ᐱᓕᕆᐊᒃᓴᖅ. ᑕᒪᓐᓇ ᐅᖃᐅᓯᕆᓚᐅᕐᖢᒍ, 

ᐱᔭᒃᓴᖅᑕᕐᖢᐊᖅᑎᓪᓗᒍ, ᒐᕙᒪᒃᑯᑎ ᑎᒥᖁᑎᖏᑦ ᐱᓕᕆᔾᔪᑎᒃᓴᖃᕆᐊᖃᕐᒪᑕ, ᓇᖕᒥᓂᕐᓗ ᖃᐅᔨᒪᓂᖃᕐᓗᑎᒃ ᐊᒻᒪ 

ᐃᓱᒪᖅᓱᕐᕕᖃᕐᓗᑎᒃ ᑲᒪᔪᓐᓇᕐᓂᕐᒥᒃ ᓴᖅᑭᑉᐸᓪᓕᐊᔪᓕᒫᓂᒃ. ᐱᖃᓯᐅᔾᔨᕗᖅ ᑎᓕᒋᐊᕈᑕᐅᔪᒥᒃ ᓯᕗᓕᖅᑎᓂᑦ ᐃᒪᓐᓇ, 

ᐱᔭᕆᐊᖃᕌᖓᑦ, ᓯᕗᓪᓕᐅᔾᔭᐅᖃᑦᑕᖁᓪᓗᒋᑦ ᑕᒪᒃᑯᐊ ᑲᒪᒋᔭᐅᔭᕆᐊᖃᕐᓂᖏᑦᑕ.   

 

ᐊᑕᐅᓯᖅ ᓇᓖᕌᒃᓴᖅ ᐃᒪᓐᓇᐅᔪᓐᓇᕐᒪᑦ ᐊᑑᑎᖃᕐᓗᓂ ᐋᖅᑭᒍᑕᐅᓇᓱᒃᑐᓄᑦ ᓴᖅᑭᑦᑎᓗᓂ ᐊᑯᓐᓂᖓᓃᑦᑐᒥᒃ 

ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᑐᑭᒧᐊᒃᑎᑦᑎᓂᕐᒧᑦ ᑎᑎᕋᕐᕕᒃᒥᒃ 

ᒐᕙᒪᐅᖃᑎᒌᒃᑐᓕᕆᔨᒃᑯᑦ ᐃᓗᐊᓂ, ᖄᒃᑲᓐᓂᐊᒍᑦ ᓯᕗᓕᖅᑎᐅᓂᖏᑦᑕ ᐊᑐᐊᒐᖅᑎᒍᑦ ᐱᓕᒻᒪᒃᓴᐃᓂᒃᑯᓪᓗ 

ᐱᔾᔪᑎᒋᓪᓗᒍ ᐊᑐᐃᓐᓇᖃᕈᓐᓴᕐᓂᖅ ᑲᖖᒍᓇᖅᑐᓕᕆᓂᕐᓗ, ᓯᕗᓕᖅᑎᐅᒐᔭᖅᖢᑎᒃᓗ ᑕᒪᑐᒧᖓ ᑭᐅᔭᕆᐊᖃᕐᓂᕐᒧᑦ 

ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᑐᒃᓯᕋᖅᑕᐅᔪᓄᑦ ᑖᒃᑯᓄᖓᓕᒫᖅ ᒐᕙᒪᒃᑯᑦ 

ᑎᒥᖁᑎᖏᓐᓄᑦ -- ᑕᐃᒪᓕ ᐊᑐᓂᑦ ᒐᕙᒪᒃᑯᑦ ᑎᒥᖁᑎᖏᑦ ᓇᖕᒥᓂᖅ ᕿᓂᕆᐊᖃᕋᔭᖅᑎᓪᓗᒋᑦ ᑭᐅᔾᔪᓯᐅᕐᓗᑎᒃᓗ 

ᑎᑎᕋᖅᓯᒪᔪᑎᒍᑦ, ᑖᓐᓇ ᐊᑐᓐᓂᖓᓃᑦᑐᖅ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ 

ᑎᑎᕋᕐᕕᒃ ᑲᒪᒋᔭᖃᕋᔭᕐᒪᑦ ᕿᒥᕐᕈᓂᓕᒫᕐᓂᒃ ᑭᑭᑦᑎᔪᓐᓇᕐᓂᒥᒃᓗ. ᑕᒪᓐᓇ ᓇᐅᒃᑯᑐᐃᓐᓇᖅ ᐊᒃᑐᖅᓯᓂᖃᑦᑎᐊᕋᔭᕐᒪᑦ. 

ᓯᕗᓪᓕᕐᒥ, ᓴᖅᑭᑦᑎᒐᔭᕐᒪᑦ ᐱᓕᕆᖃᑎᒌᒃᑐᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓕᕆᒧᓂᕐᒧᓪᓗ ᖃᐅᔨᒪᔪᒻᒪᕆᖕᓂᒃ 

ᑕᐃᒪᓐᓇᓗ ᓴᖅᑭᑦᑎᔾᔪᑕᐅᔪᓐᓇᕋᔭᕐᖢᓂ ᐊᑑᑎᖃᑦᑎᐊᖅᑐᓂᒃ ᐊᑯᓂᐅᖏᑦᑐᓂᒃᓗ ᑭᐅᔾᔪᑎᓂᒃ. ᐃᖅᑲᓇᐃᔭᖅᑎᓄᑦ 

ᐊᔪᖏᔾᔪᑕᐅᒐᔭᕐᒪᑦ ᑕᐅᑐᒐᖃᑦᑎᐊᕐᓂᕐᒥᒃ ᑭᐅᔾᔪᓯᐅᕐᓂᑐᐊᒥᒃ ᑐᒃᓯᕋᐅᑕᐅᔪᓄᑦ ᐊᑐᐃᓐᓇᖃᕐᓂᕐᒧᑦ ᑎᑎᕋᖅᓯᒪᔪᓂᒃ, 

ᐊᓯᖏᓐᓂᒃ ᐱᔭᒃᓴᒥᖕᓂ ᐃᓱᒋᔭᖃᖖᒋᖔᕐᓗᑎᒃ. ᑕᒪᓐᓇ ᐊᔾᔨᒌᒃᑐᒥᒃ ᐊᐅᓚᔾᔪᑕᐅᓕᕋᔭᕐᒪᑦ ᐊᑐᖅᑕᐅᓂᖏᓐᓄᑦ 

ᐅᖃᐅᓯᐅᖏᑦᑐᓐᓇᖅᑐᑦ ᐱᖁᔭᖅᑎᒍᑦ. ᑕᒪᓐᓇᓗ, ᓯᕕᑐᔪᒃᑯᑦ, ᐅᓄᕈᓐᓃᖅᐹᓪᓕᕈᑎᒋᒐᔭᕐᒪᑦ ᑐᒃᓯᕋᐅᑎᓄᑦ ᑐᓂᔭᐅᔪᑦ 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ.  



                     ᑎᑎᕋᕐᕕᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 

ᑖᒃᑯᐊᓗ ᐱᓕᕆᖃᑎᒌᒃᑐᑦ ᑲᒪᒋᔭᖃᕋᔭᕐᒥᖕᒪᑕ ᑲᖖᒍᓇᖅᑐᓕᕆᓂᕐᒧᑦ ᐱᓕᒻᒪᒃᓴᐃᓂᕐᒥᒃ ᓄᓇᕗᒻᒥ ᒐᕙᖏᑦᑕ 

ᐃᓗᓕᒫᖓᓂ. ᓴᖅᑭᑦᑎᕙᓪᓕᐊᔪᓐᓇᕐᓗᑎᒃ ᓄᑖᖖᒍᑎᑦᑎᕙᒡᓗᑎᒡᓗ ᐱᔭᕆᐊᖃᓕᕌᖓᑦ, ᐊᑐᖅᑕᐅᔭᕆᐊᓕᖕᒥᒃ 

ᖃᕋᓴᐅᔭᖅᑎᒍᑦ ᐱᓕᒻᒪᒃᓴᐅᑎᖃᕐᓗᓂ ᐱᔭᕇᖅᑕᐅᓯᒪᔭᕆᐊᓕᖕᒥᒃ ᓄᑖᓄᑦ ᐅᓂᖅᑐᓄᓪᓘᓐᓃᑦ ᐃᖅᑲᓇᐃᔭᖅᑎᓄᑦ 

ᐊᒻᒪᓗᒃᑲᓐᓂᖅ ᐃᓕᓯᒪᓂᖅᓴᓄᑦ ᖃᐅᔨᒪᓂᖅᓴᓄᓪᓗ ᐱᓕᒻᒪᒃᓴᐅᑎᓂᒃ ᑐᕌᖅᓯᒪᔪᓂᒃ (ᓲᕐᓗ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ). ᒪᑭᒪᑎᑦᑎᔪᓐᓇᕐᒪᑕ ᑎᑎᕋᖅᐸᓪᓕᐊᕝᕕᖕᒥᒃ ᐱᓕᕐᓗᒃᑕᐅᓂᒃᑯᑦ ᐊᑐᖅᓯᒪᔪᓂᑦ ᐊᒻᒪᓗ 

ᐃᓚᓕᐅᔾᔨᔪᓐᓇᕐᓗᑎᒃ “ᐃᓕᑕᐅᓯᒪᔪᓂᒃ” ᑕᒪᒃᑯᓄᖓ ᓄᑖᓄᑦ ᐱᓕᒻᒪᒃᓴᐃᔾᔪᑎᒃᓴᓄᑦ. ᑕᒻᒪᖃᑦᑕᕐᓂᑦᑎᓐᓂᑦ 

ᐃᓕᓚᐅᖅᓯᒪᔾᔮᖏᓐᓇᑦᑕ ᖃᐅᔨᒪᖏᒃᑯᑦᑕ ᑕᒻᒪᕈᑎᒋᓚᐅᖅᑕᑦᑎᓐᓂᒃ ᖃᓄᕐᓗ ᑕᒻᒪᖏᑦᑐᓐᓇᓚᐅᕐᒪᖔᑦᑎᓐᓂᒃ.  

 

ᑲᔪᓯᑦᑎᐊᕐᓂᕐᕈᕕᓪᓕ ᑭᓯᐊᓂ, ᐅᓇ ᑎᑎᕋᕐᕕᒃ ᑐᓂᔭᐅᔭᕆᐊᖃᕋᔭᕐᒪᑦ ᓈᒻᒪᒃᑐᓂᒃ ᐃᖅᑲᓇᐃᔭᖅᑎᓂᒃ 

ᐱᓕᕆᔾᔪᑎᒃᓴᓂᒡᓗ. ᐊᒻᒪᓗ, ᐱᒻᒪᕆᐅᓪᓗᓂ, ᐊᑭᓕᖅᓱᖅᑕᐅᖃᑦᑕᕐᓂᖏᑦᑕ ᑕᒪᒃᑯᓂ ᐱᓕᕆᔨᓕᐅᔪᑦ 

ᓴᖅᑭᔮᕈᑕᐅᔭᕆᐊᖃᕐᒪᑦ ᐱᓕᕆᐊᖑᔪᑦ ᐱᒻᒪᕆᐅᓂᖏᓐᓂᒃ ᐊᒻᒪᓗ ᐊᔾᔨᐅᖏᑦᑐᒥᒃ ᐱᓕᒻᒪᒃᓴᓯᒪᔭᕆᐊᖃᕐᓂᖏᓐᓂᒃ 

ᑕᒪᒃᓄᖓ ᖃᐅᔨᒪᓂᖃᖅᑐᓄᑦ ᐱᔪᒥᓇᖅᓴᐅᑎᓂᒃ.   

 

 


